
TOZALI NA BILOKO NYONSO

 Nazongisi matondi mingi kozala awa. Nasepeli solo na
mabondeli na bino, ntango boyokaki mwa likama oyo

ekómelaki ngai. Elakisi bobele ete Satana akoki kozua yo te
kino Nzambe ábelema. Mpe nabanzi ete mingi kati na bino
bazali komituna ndenge e…nini esalemaki. Nasepelaka ntango
nyonso…Ndenge boyebi, ngai…momesano na ngai ya kolekisa
ntango, to likambo oyo nasalaka mpo na kopema, ezali, to
kokende kolóba mbisi, to kokende kobeta masasi na esika oyo
babetaka masasi, to kokende bokila, to eloko moko ya ndenge
wana. Nasepelaka na yango. Soki nazalaki kobeta lisano ya golf,
elingaki kozala kuna, epai basi bazalaka pene bolumbu. Mpe
soki nazalaki—mpe soki nazalaki mobeti lisano ya base-ball,
boyebi oyo yango elingaki kozala. Kasi na—nasepelaka ndenge
ezalaki misala na libanda, ndakisa kolóba mbisi, bokila mpe
nyonso wana.
2 Mpe nazaláká ntango nyonso na mposa ya kozala na moko
na mandóki oyo ya Weatherby Magnum. Mpe nabanzi ete moto
moko alingaki kosombela ngai yango soki nálobaka likambo
moko na ntina na yango, kasi nazalaki kobomba likambo yango
mpo na ngai moko mpo basengala mbongo mingi koleka mpo
na yango, wana nayebi ete bamisionére oyo bazangi sapato
na makolo. Bongo nátika moto moko ásomba yango, ábimisa
mbongo mingi ndenge wana mpo na kosomba bondóki? Ndeko
ArtWilson akabelaki Billy kuna, bondókimoko yaWinchester ya
modele ntuku nsambo, kala mingi te, ya Roberts nkama mibale
na ntuku mitano na nsambo. M. Weatherby akomaki na zulunále
moko ete akoki kozua bondóki yangompe kobongola yangomwa
moke mpo na kokómisa yango Weatherby Magnum, na ndenge
ya malamu mpenza. Boye, Ndeko Rodney oyo asambelaka awa,
Ndeko Rodney Armstrong atindaki yango mpe babongolaki
yango na Weatherby Magnum. Esalemaki ete ebongolamaki
malamu te. Boye, ntango nabetaki masasi, ezali Weath-…
Kompani ya Winchester balobi ete bondóki na bango ekoki
koyikela mpiko mosuku-suku ya kilo nkóto misato na mokama
na ntuku misato. Boyebi oyo yango ekoki kozala.
3 Nautaki kaka kotombola bondóki yango na lipeka, Ndeko
Wood akendeki kuna elongo na ngai, mpe kaka centimetre
mibale nde ekabolaki bondóki yango na liso na ngai, ndenge
wana. Mpe mosuku-suku yango epanzaki kilo nkóto misato na
mokama na ntuku misato na ntaka ya metre ntuku mitano,
monoko ya bondóki yango ebwakamaki kino na ndelo ya metre
ntuku mitano, culasse ekendeki na ngámbo oyo, mpe bondóki
yango epanzanakimpenza na loboko na ngai. Mótomoko epelaki
mpe emataki kino na mosanda ya motóndo, tóloba, mpe yango

nde nyonso oyo nayebaki na seconde moko to mibale. Mpe,
ntango makanisi na ngai ezongaki, makila ezalaki kobima boye,
mpe nakanisaki ete babomaki ngai, na bongo nasimbaki loboko
na ngai boye, na mwa ntango. Mpe Ndeko Wood…Namekaki
kotala, kasi nazalaki komona te na liso oyo, mpe nazalaki
koyoka ata moke te. Namiyokaki lokola nazali kotambola na
mipepe. Mpe namonaki Ndeko Wood kokende na ngámbo ya
ngwangwata mpo na kotala esika lisasi ebetaki, mpe namekaki
kobenda bokebi na ye. Na bongo akómaki kuna mpe tokendeki.
Mpe biteni ya lisasi yango esalaki zolongano zingazinga na liso
yango. Mpe elongi na ngai evimbaki lokola babambaki ngai
hamburger, na esika oyo ebetaki elongi na ngai. Mpe biteni
moko ya minene ekangamaki likoló ya liso yango, mpe esalaki
libungutulu zingazinga na mokuwa ya sinus ná mokuwa ya motó
awa. Docteur Adair moto alongolaki yango.
4 Nsima na mwa mikolo, na ntembe te, na mokolo oyo
elandaki, Doc ye moko azalaki na lopitalo. Batindaki ngai kuna,
epai ya specialiste mpo na liso yango. Na nse ya eteni oyo
emonisaka, amonaki libungutulu moko ya biteni pene na ntuku
misato ya lisasi, ekotaki na kati ya mbuma ya liso mpenza.
Ekokaki kolongolama te. Elekaki mpenza pembeni na esika
oyo emonisaka mpe esalaki libungutulu zinga-zinga na yango
boye. Alobaki: “Eloko bobele moko oyo ngai nayebi,” akomelaki
Docteur Adair mokanda, alobaki, “na ntembe te, Nkolo malamu
afandaki na ebonga elongo ná ye, mpo na kobatela mosali
na Ye, soki te, alingaki ata kotikala na motó te.” Nyonso
oyo Ndeko Wood alingaki kokuta, elingaki kozala banda awa
kino na nsé, bomoni. Mosuku-suku wana oyo ezongaki nsima
mpe epanzanaki! Nayebi ndenge esalemaki te. Kasi culasse
ya monene mpe ya bozito wana, ya bondóki modèle ntuku
nsambo epanzanaki mosika kuna na nsima, soki boyebi esika
Conservation Club ezalaka, ezongaki mosika, kino na lopango ya
bambúli. Mpe eteni mosusu ya bondóki yango totikálá komona
yango te.
5 Boye, ezali mpenza kolakisa likambo moko. Nazali na
liteya moko na ntina na yango, soki Nkolo alingi, koteya
likoló na: “Mbongwana ezali malamu, kasi malamu kotikala
na komikitisa. Soki ebongisámi liboso te mpo na mokumba
oyo esengeli, ekopasuka mbala nyonso.” Ya solo. Boye, komeka
te ko…Malamu ézala oyo ya ebandeli. Ah-ha. Kasi ezali
te mpo na kotiola…[Ndeko mwasi moko asololi na Ndeko
Branham—Mok.] Sikawa bótala, bomoni. Ezali…Oh, na ntembe
te, bokoki kobanza ete makambo elingaki kolobama ndenge
wana.
6 Kasi, na boyebi na ngai, e—eloko ata moko te…Ya solo,
matoi na ngai, bokoki kokanisa, ezali naino koyoka makelele
mosusu ntango micro yango ezali kozongisa makelele. Yango
wana nazalaki awa te na ntongo ya lelo. Soki olobi, ezali kosala

makelele makasi ngámbo na ngámbo. Kasi bamemaki ngai epai
ya spécialiste moko, alobaki: “Tympan ya litoi kutu evimbi te.
Bongo liso yango,” alobaki, “okomona kaka ndenge omonaka.”
Alobaki—alobaki: “Ekotaki na nse ya eteni oyo emonisaka.
Eyemi libungutulu zinga-zinga na mbuma ya liso, ekotaki na
kati mpenza.” Alobaki: “Okozala ntango nyonso na biteni ya
lisasi yango.”
7 Nalobaki: “Nazalaka na yango banda ntango nazalaki na
mibu mibale, oyo wana eutaki na eloko mosusu.”
8 Ndeko Roberson oyo afandi kuna, nabengisaki ye mpe
nazalaki koyebisa ye yango. Alobaki: “Komitungisa te mpo na
yango,” alobaki, “ngai nazali na kilo moko to mibale na nzoto
na ngai,” alobaki bongo. Azaláka sodá ya kala, abundá bitumba.
“Boye, ekosala yo mabe te, nazali na yango ebele.”
9 Mpe nazali komikanisela emononeli ya Nkolo eleki ntango
molai te. Bozali komikanisela ete nayebisaki yango awa? Bolengi
ya Nkolo na ntongo wana, Alobaki: “Kobanga ata elokomoko te,
na bisika nyonso okendeke, to nini, mpamba te Bozàli ya Yesu
Klisto oyo ezángaka ata moke te ezalaka na yo bisika nyonso
okendeke.” Boye, akokoka te, Satana akokoka koboma ngai te
kino ntango Nzambe akoloba ete “esili.” Bomoni? Akoki na ye
komeka yango, kasi akolónga kosala yango ata moke te.
10 Na bongo, likambo ya kokamwa ezali ete, nalingaki kokende
liboso ata bongo, kokoba na mayangani na ngai, oyo nakokaki
komona malamu na liso oyo ya ngámbo ya mwasi, mpe nalingaki
kokóba na mayangani ata bongo. Na bongo bango, ndeko oyo
alingaki kokende na reserve ya ba-Indien asengelaki kokata
mayangani yango, to kozelisa yango, kino názonga naLibongo ya
Westi mpe kokende na Libongo yaWesti. Boye, tokokende kosala
mayangani kuna. Mpe na ntango yango, Ndeko Arganbright
asololaki na ngai, na bongo, ntango mayangani wana ekosila,
nakokende mpe na Anchorage, na Alaska. Ntina oyo nazalaki
kotalela mingi…
11 Mingi kati na bino bozali komikanisela emononeli oyo
namonaki, oyo nabomaki ngombolo grizzli na masási, ngombolo
ya grizzli ya mètre misato, (mpe losambo oyo bazoyeba lisusu
wana ezalaki ngai koloba yango awa), ná caribou. Namonaki
emononeli mosusu. Bómikanisela ezali na bande awa, namonaki
ngombolo moko ya monene mpenza, ya mwa moindo. Ekoki
kozala Kodiak, mpe ekokaki kosalema te kuna na Canada, mpo
ezalaka kuna te, bomoni. Kasi ézala ata wapi, ekokokisama.
Ekokokisama, ezali YANGO ELOBI NKOLO. Ekokokisama.
Bomoni?
12 Sikawa natondi bino ndenge bobondelaki mpo na ngai.
Nayebaki ete mingi kati na bino bolingaki kobondela mpo na
ngai, ntango boyokaki ete nazokaki. Mpe mwa etonga moko
oyo…Mwana na ngai ya mwasi oyo afandi kuna, Rebekah,

akomelaki Ndeko mwasi Dauch oyo ayaka awa na losambo,
mokanda, mpe ayebisaki ye yango. Mpe abengaki Meda mpokwa
mibale to misato nsima na yango, alobaki: “Nayebi te soki
esungaki to te, kasi mwa etonga na biso mobimba toyanganaki
awa.” Motei ya Metodiste ná—ná Ndeko Brown, bandeko na
bango ná bango nyonso bayanganaki, mpe babondelaki butu
mobimba mpo na ngai. Alobaki: “Nayebi te soki Nzambe
ayokaki to te, kasi, toyebi ete Ndeko Branham abondelaka mpo
na bato mingi, tokanisaki ete tóbondela mpo na ye.” Wana nde
lolenge oyo Ye ayokaka mpenza, bomoni. Ya solo, oyo ya lolenge
wana!
13 Ndeko Crase, moko na bandeko na biso awa, Satana auti
kobundisa ye kala mingi te, atutanaki na térase moko, oh,
ekataki mpenza…na ye na mobimba. Nayebi te ndenge nini
abimaki na bomoi na likama yango. Na bongo, atandamaki kuna
na lopitalo mpe, alobaki ete elenge ndeko moko autaki na New
Albany, nkombo na ye Medcalf, alobaki: “Ndeko Crase, na—
na—nalóngobani te mpo na koya kobondela mpo na yo, kasi,”
alobaki, “Nkolo nde atiaki yango na motema na ngai, boye,
nakokaki komipekisa te.” Apusanaki mpe afukamaki, asalaki
mwa libondeli mpe akendeki. Nzambe abikisaki Ndeko Crase
mbala moko. Bomoni? Ntango, bomoni, ezali likabo ya kobikisa
babeli kati na Nzoto ya Klisto, bomoni, mondimi moko epai na
mosusu.
14 Kokanisa te ete lokola ozali bobele mondimi na losambo;
ozali mpenza mondimi lokola mondimi mosusu nyonso. Ezali
ndenge moko na mosapi na ngai, ndenge loboko oyo ezali loboko
na ngai, to litoi oyo ezali litoi na ngai. Bomoni? Ezali mpenza
enama ya nzoto. Mpe biso nyonso…Soki enama moko ebéli,
binama nyonso nde ebéli elongo na yango. Bomoko, bomoko
yango epambolami mpenza! Sikawa ngai…
15 Na bongo, nsima na yango, sikawa, nabongisi mayangani
mosusu, mpe natiki mwa ntango kuna, mpo na mpokwa moko
lisusu na tabernacle, soki Nkolo alingi. Mpe, soki Nzambe alingi,
na ntongo ya Lomingo oyo ekoya, nalingi koloba likoló na
Etambe Ya Mosakoli, na nsima nde, na tabernacle.
16 Lobi na mpokwa, to mokolo ya Lomingo na mpokwa,
nakozala awa na Gospel Tabernacle, epai ya moko na bandeko
na biso, Ndeko Ruddell. Nalingi koloba likoló naKotikaMbonge
Eleka, soki Nkolo alingi.
17 Na nsima, mokolo ya Mibale oyo ekolanda, tosengeli bongo
kokende na Wisconsin, na likita ya etúká ya Ba-Homme
d’Affaire Du Plein Evangile. Nakozala kuna mpokwa misato.
Ekozala na…Billy, engumba yango nkombo na yango nini?
Bayambaki…[Ndeko Billy Paul alobi: “Green Lake.”—Mok.]
Green Lake, Wisconsin. [“Mokolo ya Minei.”] Mokolo nini?
[“Mokolo ya Minei, ya Mitano, mpe ya Mpóso; banda mokolo

mwa zomi na nsambo kino namokolo ya zomi na libwa.”]Mokolo
ya Minei, ya Mitano, mpe ya Mpóso; mokolo mwa zomi na
nsambo, zomi na mwambe mpe zomi na libwa, na Green Lake,
na Wisconsin, na likita ya etuka.
18 Na nsima, mokolo ya Lomingo, mwa ntuku mibale,
nakozala na Chicago, na auditorium ya Ecole Secondaire,
auditorium wana oyo tozalaki na mbala ya nsuka. Ozali lisusu
koyeba nkombo na yango? [Ndeko Billy Paul alobi: “Stephen
Mather.”—Mok.] Auditorium ya Ecole Secondaire ya Stephen
Mather, mokolo ya Lomingo na nsima ya nzanga.
19 Bongo mokolo ya Lendí, nakokende na…Nabosani nkombo
ya esika oyo Nkolo alakisaki ngai likita oyo ya mbala wana,
na ntina na Lisanga ya Bateyi ya Chicago balingaki kokutana
na ngai mpo na kosolola makambo, boyebi. Nalobaki: “Nkolo
alakisaki ngai esika oyo kuna.” Ezali liyangani ya kosesa ya
Ndeko Joseph Boze, oyo asengeli koya awa na mpepo lobi, mpo
na komona ngai, ekozala mpe féti ya kosesa ya ye mokolo ya
Lendi.
20 Na nsima, tokozonga awa mbala moko awa mpo tókende,
mpo ekozala ntango ya kokende na Southern Pines, na Caroline
du Sud, to na Caroline du Nord. Na nsima kokita na Columbus,
na Caroline du Sud. Na nsima, na Cow Palace na Libongo ya
Westi. Na nsima, komata mpo na kolekela na Grass City, mpe
kokóba komata kino na Spokane, kokóba kino na Canada, na
nsima kino na Alaska. Boye, bóbondela mpo na biso, tozali
mpenza na bosenga ya mabondeli na bino.
21 Mpe Makomi elakisi biso ete makambo nyonso etambolaka
elongo mpo na bolamu ya baoyo balingaka Nzambe. Mpe
nandimi, kobanda ntango likambo yango esalemaki, mpe
komona bosembo ya bato mpe nyonso wana…Moto moko
alobaki: “Elingaki kosalema ndenge nini, mpe mpo na nini
Nzambe alingaki kotika yango ésalema?” Nakokaki kobomama
na nzela, ntango nazalaki kokende kuna, na lolenge moko to
mosusu, A—Azalaki na eloko moko ya kozunguluka yango.
Bomikanisela, Makomi ekoki kokweya te: “Makambo nyonso
etambolaka elongo mpo na bolamu ya baoyo balingi Nzambe.”
Mpe, soki nayebi motema na ngai, nalingi Ye. Na—nalingi Ye na
motema na ngai mobimba. Mpe yango ememaka biso lisusu mwa
pembeni koleka.
22 Mpe, kokanisa sikawa ete bato nyonso oyo bayoki likambo
yango, bazokoka kososola te ndenge nini nazali naino na motó
to mapeka na ngai, bomoni, nzokande nazalaki mpenza na
kati ya kopanzana wana. Ete, ezalaki mpenza pembeni na ngai
boye, ekokaki kozala pene na kilo nkama libwa mobimba oyo
epanzanaki na elongi na ngai. Bomoni, wana ekoki kopanza
yo mobimba, bomoni, kolongola yo mobimba. Soki epanzaki
bondóki ya libende ya kilo ya ndenge wana, mpe ebwakaki

monoko na yango kino na ndelo ya metre ntuku mitano, ná—
ná eteni ya nsima, bosengeli komona ndenge bondóki yango
ekómaki. Ezomonana lisusu lokola bondóki te, etikali kaka
biteni oyo balokotaki.
23 Na bongo, uta na yango, kozanga kozua mbeba moko.
Nzambe na bomoi asánzolama! Yango nde esalaki ete nákende
lisusu kuna te, kino ntango Eddie atindelaki ngai maloba,
ete nasengelaki kokende kuna na ntango yango te. “Ngolu ya
kokamwa, mongongo kitoko, oyo ebikisaki moto na mawa lokola
ngai!” Mpe yango esalaka ete tóyeba yango, tósepela ndenge
Nzambe azali na biso. Nzambe azali na biso, mpe tozóngisi
matondi mingi!
24 Sikawa, nalobaki na ntongo ya lelo, nakanisaki ete nakoya,
na bongo ndeko ya motuya moko awa, ntango nazongaki…
Nalobaki na Ndeko mwasi Wood lelo, nabanzi Ndeko Neville…
Billy moto abengaki ngai mpe alobaki: “Yoka nsango yango
soki okokoka.” Nabanzi ete mwa eteni moko ya libende yango
ekendaki mpe ekótaki kino na nse ya liso na ngai kuna, ezalaki
kotungisa ngai mingi, kasi ebimi sikawa. Balongolaki yango.
Na bongo, alobaki…Na mpokwa oyo, namilobelaki ete náya,
mpe ndeko ya motuya wana, ntango mosusu akoteya, ndenge
wana, nayebi ndenge ezalaka, soki ozali na mayangani mingi, na
nsima mongongo ebébaka mingi, boyebi, mpe—mpe mongongo
epelaka móto mpe esalaka mpasi. Boye, namilobelaki ete náya,
mpe nazuaki biteni ya Makomi mibale to misato ya kotánga.
Nakanisaki: “Mpokwa ya elambo.”

Nalingaka ntango nyonso kolia elámbo.
25 Bongo nazalaki na baninga mibale to misato, bazali awa na
esika moko boye. Nazali mpenza komona malamu te, ndenge
bozali kososola. Belladone ezali naino na kati ya mbuma ya
liso oyo ekómi monene, ezali mwa molili. Na boye bazali awa,
baninga mpe bandeko ya libota ya moninga na ngai ya malamu
mpe ya motuya, F. F. Bosworth, oyo azali na Nkembo. Boye,
Nkolo ápambola bango, touti kobondela mpo na bango na kati
ya biró.
26 Sikawa, bóbosana te, mokolo ya Misato na mpokwa ezali
liyangani ya mabondeli na biso ya katikati ya mpóso. Nakanisi
ete, Ndeko Jackson, oyo ya ye ezali mokolo ya Minei na mpokwa.
Mpe oyo ya Ndeko Junior awa, ezali mokolo ya…To, oyo ya
Ndeko Ruddell ezali mokolo ya Misato na mpokwa. Mpe oyo
ya tabernacle ya Utica ezali mokolo ya Misato. [Ndeko Neville
alobi: “Ezali mokolo ya Minei na mpokwa.”—Mok.] Mokolo ya
Minei na mpokwa. Na nsima kozonga awa mokolo ya Lomingo
na ntongo mpo na liyangani ya losambo mobimba.
27 Na bongo sikawa, mpe mokolo ya Lomingo na mpokwa,
nasengeli kokutana na Ndeko Ruddell. Nalingaki kosala yango
mokolo yaMisato na mpokwa, kasi, na mpóso oyo ekolanda, kasi

nakoki kosala yango te, boye nasengelaki kotia yango mokolo ya
Lomingo na mpokwa. Kasi sikawa, bino bato bozalaka awa na
tabernacle, bótikala awa na tabernacle, bomoni, mpo nazokende
epai ya Ndeko Ruddell na mpokwa yango kaka mpo na koteya,
mpo na liyangani ya kobondela mpo na babeli te. Mpe, kasi
bobosana te, bótikala na esika na bino ya mosala, awa na
tabernacle. Oyo nde esika na bino, bomoni. Na bongo, tozolikia
kolekisa ntangomokomalamu. Na bongo bino nyonso bóbondela
mpo na biso wana tozali kokende elongo.
28 Natii motema ete Nzambe akokutana na biso sikawa
na mpokwa oyo, liboso na elámbo. Sikawa nakanisi…
Yango nde mayebisi nyonso oyo tozali na yango, oyo toyebi?
[Ndeko Neville alobi: “Iyo.”—Mok.] Sikawa, mpo na kobongisa
nzela…[“Matánga, lobi nsima na nzanga.”] Olobi nini, ndeko?
[“Matánga, lobi nsima na nzánga, na ngonga ya mibale.”]
Matánga. [“Na Edmonton. Mama na J.T.”] Oh, iyo. Matánga
ya…moko na ba-evangeliste na biso, ndeko ya tabernacle oyo,
auti…Ee, azali moko na biso awa. Abimaka, asalaka mosala
ya mokengeli mpe ateyaka, Ndeko J. T. Parnell. Mama na ye
molingami auti kokufa mokolo mosusu wana na butu, mama
moko ya suki ya pembe, nzoto mike, ya kogumbama. Ekozala
na Edmonton, na Kentucky. Matánga ezali lobi. Nayebi ete
mingi kati na bino bamitunaki soki tokoki kotindela ye bafeléle,
kasi tokokaki kosala yango te. Nzela bobele moko oyo losambo
ekokaki kotinda liboke ya bafeléle kuna, basengelaki kosomba
yango na téléphone na nsima kotika mosali ya poste ámema
yango kuna. Mpe esengelaki kokóma kuna lobi ekoya, toyebi te
soki bafeléle yango ekokóma kuna to te, boye, ekómisi yango
mpasi. Kasi tozali mpenza na mposa ya kokabola mawa, ndeko,
elongo na Ndeko na biso Parnell oyo akufeli mama, oyo kútu,
ngai mpe nauti koleka na yango kala mingi te. Mpe nandimisami
ete Ndeko mwasi Spencer ná bandeko mosusu mingi awa, bazali
mpe kokabola mawa yango, baoyo bauti koleka na molili mpe na
mawa.
29 Sikawa tógumba mitó mwa moke, Liboso na Ye, mpo na
kobondela. Sikawa nalingi ete bóbondela mpo na ngai. Ezali
mwa mpasi awa na mpokwa oyo, komeka komona, mpe ná
mwinda oyo ezali mwa molili mpo na ngai. Mpe—mpe liso na
ngai ezali malamu, kasi batiaki belladone na kati na yango
mpo na koyeisa mbuma ya moindo monene. Boyebi oyo yango
ezali. Mpe ekokisi sikawa mikolo pene na motoba ndenge wana,
bomoni, mpe alobaki ete ekoki koumela mpóso moko lisusu to
mikolo zomi. Boye, bóbondela mpo na ngai. Lisusu, micro oyo
ezali kozongisa mongongo epai na ngai uta na bitutu, bóbondela
mpo na ngai. Mpe tombola loboko, mpe Nzambe, soki ozali na
lilómbo, tómbola bobele loboko. E Nzambe, yanola na libondeli,
wana tosangani mpenza mpe togumbi mitó sikawa.
30 Tata na biso na Likoló, Okánaki ete tosengeli kosangana

elongo. Ezali mokano na Nzambe ete tosengeli kosangana
elongo, wana tozali komonaMokolo yango kobelema,mpe kosala
yango mbala na mbala, Nkolo, kopusana pembeni na Yo mpe
bamoko pembeni na bamosusu, na ekanganelo ya boyokani na
bandeko, na Makila oyo esopanaki ya Yesu, yango nde epesi
yango makoki.
31 Tozongisi matondi mingi na mpokwa oyo, Nkolo. Na—
na—nazongísá naino mpenza matondi ya—ya kozala awa te,
Nkolo, mpe na—nazongisi matondi mingi epai na Yo. Nazali
mpenza kozua maloba te, ya kotalisa boniboni nazali kozongia
ya kozala na makoki ya komona mpe ya koyoka, mpe ya
kozala elongo na bato na bomoi awa na mokili, mpo na
kokoba na Nsango-malamu. Esalaka ete tózala na botondi
mingi, Nkolo, ntango tomonaka ete etikalaki mpenza moke…
Na ntango bato na mayele mingi bamikwanzaka mpenza motó
mpe balobaka: “Ekokaki kosalema ndenge nini? Esengelikozala
bobele loboko na Nzambe!” Na bongo, nagumbi motó na
komikitisa, Nkolo, komona ete ekamwiseli epesamelaki ngai, na
lolenge ete esalemaki na esika mosali na Yo azalaki. Nazongisi
matondi mingi. Mpe sikawa, Tata, nabonzí lisusu bomoi na ngai
na mosala na Yo, nsima na ngai koleka na esika wana. Nakokaki
ata moke te kokóma pembeni na liwa, na bomoi oyo, koleka
ntango yango, bongo kotikala na bomoi. Boye nazongisimatondi.
32 Sikawa nabondeli mpo na bato nyonso oyo batombolaki
maboko na mpokwa oyo, moko na moko na bango azalaki na
lilómbo. Mpe mingi kati na bango bazali kozongisa matondi,
bango nyonso, tóloba, Nkolo, na mitema na bango, mpo na oyo
Osali mpe mpo na bango.
33 Sikawa toyei na mpokwa oyo kosangana na libaku moko ya
libanda namomesanompenza, ezali, mpo na kolia oyo tobengaka
“komunio,” to, “Elambo ya Nkolo.” Kosala Komunio elingi
koloba “kosolola ná, kobeta lisolo ná.” Yango nde tozali kosala
sikawa, Nkolo, kosololáká ná Nkolo na biso, kosaláká komunio,
kosololáká, kotaleláká Ye mpo na kozela eyano na Ye.
34 Sikawa, Tata, tobondeli ete Óyanola biso na lisolo na
mpokwa oyo na nzela na Liloba likomami. Mpe pesa biso
eloko moko na mitema na biso, mpo tó—tó—tótenga-tenga
te na mobembo na biso, Nkolo, mpe pesa biso mpiko ya
sika. Mpe pambola mokengeli na biso, Nkolo, ndeko na biso
ya motuya, mosali na Yo, mpe mwasi ná libota na ye; mpe
basungi ná bayangeli misolo, mpe moto nyonso oyo ayaka na
losambo. E Nzambe, benda biso pembeni na Yo koleka. Tika
ete ézala, ndenge moyembi alobaki: “Épambolama, ekanganeli
oyo esangisi mitema na biso na bolingo ya Baklisto. Bondeko na
biso ya molimo ezali lokola oyo ya likoló.” Sala yango, Nkolo.
Pambola bakumbameli mosusu nyonso na mokili mobimba.
Sikawa, Tata, kabolela biso Lipa ya Bomoi, wana tozali kotalela

Yo. NaNkombo na Yesu Klisto, Mwana na Yomolingami, tosengi
bongo. Amen.
35 Sikawa, bato mingi balingaka kokoma maloba oyo motei
akoki kotánga. Mpe ngai…Na nsima ya nzánga oyo, nsima
na ngai kobima ná Ndeko mobali mpe Ndeko mwasi Wood,
tokendeki kotala Ndeko na biso Gobel Roberson, na bongo,
tokendeki esika atalisaka biloko na ye, na bongo, tozongaki, mpe
nakanisaki…Bango…Ndeko mwasi Wood azalaki kosolola na
ngai na ntina na liteya ya malamu mingi oyo mokengeli na biso
ateyaki na ntongo ya lelo. Mpe esalemaki ete nakanisaki mobali
yango, akoki kozala na mpasi na mongongo, ngai mpe nazali na
yango, kasi na—nakanisaki ete tokoki kokabola yango, ntango
mosusu, soki asengi ngai náloba. Mpe nakomaki mwa makambo
awa, oyo nakolinga kolobela.
36 Liboso, tózua Bakolinti ya Mibale 6:7 kino 10. Bakolinti ya
Liboso, mokapo ya 6, molongo ya 7 kino ya 10, yango mpe.
Na nsima, Genese 14:18 kino 19. Mpe tokozua, uta na yango,
soki Nkolo alingi, lit-…to mobimba ya liteya uta na litángi
yango. Sikawa nakotánga longwa na Bakolinti ya Liboso…to
ya Mibale, Bakolinti ya Liboso, ya Mibale 6:7 kino 10.

Na liloba na sembo, na nguya na Nzambe, tozali na
bibundeli na boyengebene mpo na loboko namobali mpe
mpo na loboko na mwasi,
Tozali na lokumu…na kotiolama, mpe na nkombo

mabempe na nkombomalamu: totángami lokola bakosi,
nde tozali na solo;
Lokola bato bayebani te,…nde toyebani; lokola

bakúfi, nde, tala, tozali na bomoi; lokola bato bazui
etúmbu, nde tokufi te;
Lokola bato na mawa, nde totóndi ntango nyonso na

esengo; lokola babóla, nde tozalísí bato mingi bazui;
mpe lokola bato bazali na eloko te, nde tozali na biloko
nyonso.
Genese 14:18 mpe 19.
Melekisedeke mokonzi ya Saleme abimisaki mápá

mpe vinyo: ye azalaki nganga na nzambe oyo-aleki-
likoló…
Apambolaki Abraham mpe alobaki ete, Abraham

ápambolama na Nzambe oyo aleki likoló, mokóló ya
likoló mpe na mokili:

37 Soki nakoki kobenga yango liteya, nakolinga kolobela likoló
na motó ya liteya, ya…Tozali Na Biloko Nyonso. Lokola na
Bakolinti awa, biso…Elobi ete tozali—tozali babola, kasi tozali
na biloko nyonso. Tozali Na Biloko Nyonso. Sikawa, nasepeli
na yango. Sikawa na Genese totángi ete Abraham akutanaki na
Moto monene oyo abengami Melekisedeke, Oyo azalaki Mokóló

ya Likoló mpe ya mabelé. Na bongo, Azalaki Mokóló ya biloko
nyonso, Mokóló ya Likoló mpe ya mabelé, elingi koloba, ya
biloko nyonso.
38 Sikawa, toyebi lisolo ya Abraham mpe oyo esalemaki.
Abengamaki na e—esika moko ya mosala. Autaki kobengama
libanda na mboka na ye, mboka ya Bakalade, na engumba ya
Uru, epai azaláká kofanda elongo ná tata na ye mpe bandeko na
ye. Ezali namabwakú ya Shinare, ntangomosusu ezalaki mabelé
malamu mpo na milona. Mpe Abraham, na ndenge tososoli,
azalaki moto moko special te, na miso ya mokili. Na elobeli
mosusu, azalaki mokonzi te, nkumu te, to moyangeli na nguya
te. Azalaki kaka moto. Mpe abaláká ndeko na ye ya mwasi,
tóloba, elingi koloba Sara,mpe ntangomosusu abalaki ye ntango
azalaki elenge mwasi. Mpe Nzambe abengaki ye ntango azalaki
na mibu ntuku nsambo na mitano, na bomoi ya mosala, mosungi
na ye mpe azalaki na kati na yango.
39 Mpe tokoki kobanda nde awa. Nandimaka ete soki Nzambe
abengi mobali moko na mosala, soki mobali yango abálá mpe
azali na mosungi, Abengaka mwasi na ye elongo na ye, mpo
bango mibale bazali moko. Na bongo, na bisika nyonso, nsima
na yango, tomoni ete Nzambe alingaki koboma Sara, ntango
abetaki ntembe na nsango ya Mwanje, nsima na mibu ntuku
mibale na mitano, ntango bafandaki na nse ya nzete ya chéne
mokolo yango, kasi, ntango asekaki, ntango Mwanje ayebisaki
ye, to ayebisaki Abraham ete alingaki kokumba zemi, mpe Sara
asekaki kati na ye mpe alobaki: “Ndenge nini nakoki kokumba
zemi, ngai mobange boye?” Ná mibu ntuku libwa, mpe mobali
na ye mibu mokama. Mobali…libumu ya Sara esilaki kokauka
uta mibu ebele, mpe nzoto ya ye mobali ekómaki lokola ebembe.
Na bongo, ndenge nini akokaki lisusu kosepela na mobali na ye?
Mpe asekaki kati na ye.
40 Mpe Mwanje yango apesaki mokongo na hema, alobaki:
“Mpo na nini Sara aseki?”
41 Kasi awánganaki. Sikawa, wana ezali kolobela Nzambe na
miso na Ye ete Azali na “libunga.” Bomoni? Mpe yango elingaki
kobomisa ye, kasi Nzambe akokaki kozua Sara te, mpo azalaki
eteni ya Abraham. Bomoni? Azalaki kati na boyokani elongo ná
ye, na bongo, asengelaki kokende elongo na ye mobali. Boye,
Akokaki kozua Abraham te…to kozua Sara te, kozanga kozua
eteni ya Abraham, mpo bango mibale bazali moko.
42 Elilingi kitoko ya biso lelo, tobongi te, tobongi nde na liwa
soki tosali lisumu, kasi Nzambe akoki koboma biso te, mpamba
te Alingaki…tozali eteni ya Klisto. Bomoni? Yango nde ngolu
mpo na biso, mpo tozali na bomoko elongo ná Klisto. Ezali
likanisi kitoko, bomoko elongo ná Klisto, boye te? Yango wana,
masumu na biso, ntango tosalaka yango, tosengeli koyambola
yango noki-noki, ete “ezali mabe,” mpamba te Nzambe akoboma

biso. Kasi Makila nde eyanolaka na esika na biso, mpe Nzambe
akoki kokatisa Makila yango te. Bomoni? Akoki kosala yango
te, mpo ezali elaka, ete Akosala yango te. Boye, Akoki kobuka
elaka na Yemoko te. Bomoni? Boye, Nzambe amikangaki nsinga,
tóloba. Bomoni, Akoki kobuka elaka na Ye te. Mpe Alakaki
Yango na nzela na Makila yango ete moto nyonso oyo andimi
azali na Bomoi na Seko, mpe Akoki kobuka elaka yango te.
43 Boye, tomoni ete Abraham, na botosi, atikaki ndako na ye,
atikaki mboka na ye, mpe akabwanaki na nyonso, na bozui na ye
nyonso ya mokili, mpo na kosala mobembo na mboka mopaya,
kofanda kuna. Elilingi ya Lingomba. Esengami na biso kotika
biloko nyonso oyo ezali na mokili oyo, mpo na kolanda Klisto.
44 Sikawa, tomoni Abraham kokoba kokende, mobu moko
nsima namosusu.Mpe amemaki batomosusu elongo ná ye, elingi
koloba tata na ye, kasi akufaki mbala moko. Na nsima azuaki
mwana mobali ya ndeko na ye, elingi koloba Lota, mpe Lota
akabwanaki na yempo bawelanaki, mpe akitaki na Sodomampo
na kofanda kuna, nzokande azalaki eteni ya Abraham. Nzambe
apesaki mboka yango ná nyonso oyo ezalaki na mboka yango na
Abraham, asangolaki nyonso wana. Nzambe alobaki: “Tala na
esti, westi, nordi, mpe na sudi, mpe nyonso wana ezali ya yo mpe
momboto na yo nsima na yo. Nyonso ezali ya yo!”
45 Sikawa,mokolomoko, Abrahamalekaki na ntango yampasi,
mpe Lota azalaki na bomengo, wana azalaki kopotana na kati ya
masumu. Ezalaka mpenza pete mpe lisumu emonanaka kitoko,
mpe emonanaka lokola eloko yamabe te. Sikawa, soki Lota alobi
boye: “Ngai nasílá kondima! Nandimeli Nzambe, bongo mpo na
nini nákita kuna na Sodoma te, eko—ekozala na yango mabe te.
Nazali mondimi.” Kasi ezalaki mabe.
46 Bomoni, Nzambe, ntango Abengaki Abraham, Abengaki
ye mpo ákabwana na biloko nyonso. Yango nde biso mpe
tosengeli kosala. Nzambe abengi biso mpo tókabwana mobimba
na masumu: “Bóbima kuna, bósangana na yango te!” Bókima
yango, etaliseli nyonso ya mabe. Bokabwani, élimwa na
mobimba! Bózala mosika na yango. Bótambola na mabelé na
yango te, ézala—ézala…ata emonani kitoko ndenge nini.
47 Bino bato, bokoki kokanisa awa sikawa, tala: “Ndeko
Branham, ngai—ngai, mbala mosusu namekamaka na koyiba,
to mbala mosusu namekamaka na komela makaya.” To mbala
mosusu basi bakanisaka: “Namekamaka na kolata lokola
bato ya mokili, boyebi, bilamba ya nsoni mpe nyonso wana.
Namekamaka,” bilenge basi. Sikawa, bokanisaka ete yango nde
komekama, bongo ngambo oyo awa epai tosengeli kokeba na
makambo mike nyonso tosalaka, bomoni, na mosala ya koteya.
Oyo awa ezali likambo monene koleka, mpe oyo basengeli
kosambamingi kolekampo na yango.Mpamba te, bino bosengeli
kosamba mpo na milimo na bino moko, kasi biso tosengeli



12 LILOBA LILOBAMI

kosamba mpo na bato nyonso oyo toteyaka. Bomoni? Boye,
Satana, ntango nyonso mpenza…Epai bino bokoki koloba:
“Mwa robe yango ezali kitoko, boye te? Ezali mpenza mabe
kolata yango, kasi ezali kitoko mingi, boye te? Elingaki kokoka
ngai malamu mpenza.” Nzokande mpo na ngai…Sikawa,
yango, boyebi ete ezali mabe. Kasi mpo na motei ezali: “Osengeli
kokende na liyangani oyo, ezali mpenza malamu be. Balobi
ete ezali mpenza monene, losamb-…” Mpe ata bongo osengeli
kozela kino ntango okoyoka Nzambe koloba na yo “kende,”
bomoni. “Oh, okoki koya awa kotala moto oyo awa? Oyo nde
Songolo-pakala.” Osengeli kozala ekénge, kokeba. Bomoni? Oh,
ezalala na mayele mabe mingi. Sikawa biso tosengelaka kokeba
na makambo wana.
48 Sikawa, Abraham mpe asengelaki kokeba. Kasi ye, na
esika ákende na Sodoma elongo ná Lota, amikabolaki mpe
akendeki na esobe, aponaki kotambola elongo ná etonga moke
ya batiolami na Nkolo. Yango nde esengeli kozala ezaleli na
biso. Kotambola elongo ná bato na Nzambe, ézala matata to
pete, kende kaka. Milengela mpo na kokende na ntango nyonso,
sikawa, na bisika nyonso Akoki kobenga yo.
49 Sikawa, nsima na yango, nde mo—mokonzi moko akamataki
nzela mpo na kokende na etumba, elongo ná bato ya mwa ekólo
moko ya kuna, mpe alekaki na lobwaku mobimba mpe abótolaki
bitonga nyonso yamike, makonzi yamike kuna, abotolaki yango,
akotaki na Sodoma mpe azuaki mokonzi ya Sodoma ná Gomora,
azuaki Lota (mwana ya ndeko ya Abraham), mwasi na ye, bana
na ye ya basi, bana na ye, bango nyonso, mpe biloko na bango
nyonso, nyonso oyo bazalaki na yango, alekaki na bisika nyonso,
asokolaki mboka yango mobimba, ntango azalaki koleka. Oh,
likambo ya nsomo mpenza, lifuti ya lisumu ezali liwa! Lota
asósolaki, na ntembe te, ntango akómaki kotambola kuna, mpe
ntango mosusu ná—ná nsinga to monyolólo na nkingo, lokola
moombo; bana na ye, balingaki kozua bana na ye ya basi na
makasi; mpemwasi na ye, mpe nyonsowana,mpe ntangomosusu
alingaki kokufa na ntango moko boye, oyo alingaki kozanga
kotosa motindo moko, to alingaki kokende na bokonzi mosusu
na esika moko boye mpo na kokóma moombo na bomoi na ye
mobimba.
50 Kasi Abraham, ntango amonaki ete bakamataki Lota, oyo
azalaki eteni ya bozui ya Abraham. Ntango mosusu Abraham
alobaki boye: “E Nzambe, Oyebisaki ngai ete soki natosi Yo
mpe soki nayei awa, na mboka oyo, Okopesa ngai yango. Ezali
ya ngai. Mpe Lota azali eteni na yango, mpe nakei kozua
ye.” Boye asangisaki lipinga ya bato, to asangisaki basali na
ye, mpe apesaki bango mandóki. Akamataki basali na ye,
akendeki mpe alandaki kino amonaki mokonzi yango elongo ná
makonzi mosusu nyonso ya mike wana. Bótala ndenge bakómaki
mampinga monene na ntango yango! Kasi na bokambami ya

Nzambe, Général Mokonzi, akabwanaki na bango, akitelaki
bango mpe asasaki bakonzi yango, mpe azongisaki Lota ná
makonzi ya mike nyonso, azongisaki bango epai na bango, na
mabelé na bango lisusu.
51 Ezali mpenza elilingi ya Klisto kati na Abraham kuna, oyo
ayaki, nsima na moyini kokanga biso nyonso, mpe Klisto ayaki
kozongisa biso lisusu.
52 Sikawa tomoni na lisolo kitoko oyo ete Abraham, na nzela
ya bozongi, ntango azalaki kozonga nsima na ye kolonga,
akutanaki na Mokóló ya Likoló mpe mabelé, Melekisedeke, oyo
azali Mokonzi ya Yelusaleme, Mokonzi ya Saleme, oyo ezalaki
Yelusaleme, elingi koloba Mokonzi na Kimia, elingi koloba
Mokonzi na Boyengebene. Azalaki na tata te, Azalaki na mama
te, Abandá te mpe Akosukáká te, boye wana ezalaki eloko
mosusu te bobele Oyo-na-nguya-nyonso. Mpe Akutanaki na ye
ntango azalaki kozonga epai na ye, nsima na ye kobomamokonzi
yango. Akutanaki na Mokóló, Ye Oyo azalaki na biloko nyonso
akutanaki na ye ntango azalaki kozonga. Likambo ya nkembo
mpenza! Sikawa Abraham…
53 Nasepelaka na yango. Abraham azalaki mosangoli ya
nyonso, na nzela na elaka, boye azalaki na makoki ya kosenga na
makasi biloko nyonso oyo ezalaki na kati ya mboka, ná mboka
yango moko. Abraham apesamelamaki elaka yango. Sikawa,
tososoli ete Abraham azalaki mobola koleka bato nyonso na
ekólo mobimba, mpo azalaki kofanda na esobe, mpe azalaki
kofanda na kimia elongo ná Nzambe. Mpe Lota, mozui, azalaki
kofanda na engumba mpe akómaki moyangeli ya engumba;
azalaki kofanda na ekuke, azalaki mosambisi, ye moto azalaki
kosambisa engumba, mpe azalaki na bozui mingi ná biloko ya
ndenge na ndenge. Kasi Abraham azalaki na esobe, mpe…
ntango mosusu mobola koleka bato nyonso na mboka, kasi ata
bongo koloba ete azali na nyonso. Amen! Yango nde nasepelaka
na yango.
54 Oh, na mpokwa oyo, ntango mosusu tozali bazui na biloko
ya mokili oyo te, kasi tozali na biloko nyonso. Lingomba, Yango
moko, ezali na biloko nyonso. Atako mobola, nzokande mozui
mpe tozali na biloko nyonso. Nasepeli na yango. Ye…E—ezali
nde biso. Loyembo ya kala oyo tozaláká koyemba eleki mibu
ebele elobi: “Tata na ngai azali mozui ná bandako mpe mabelé,
Asimbi bozui ya mokili na loboko na Ye! Ba-rubí, ba-diamá,
paláta mpe wólo, basandúku na Ye etónda, Azali na bozui mingi
mpenza.” Mpe ezali ya biso, mpo tozali mwana ya Mokonzi.
Amen. Mwana asangolaka libula, ntango nyonso, toyebi yango.
Malamu.
55 Abraham akokaki koloba ete ezali ya ye, atako mobola,
bibwele na ye ezalaki kokufa nzala; Lota azuaki mabelé ya
malamu koleka. Azalaki na mai ya kokoka te. Molunge makasi

na moi, mpe babateli mpate bazalaki na mikakatano, mpe
emonanaki lokola nyonso ezalaki kotambola malamu te mpo na
Abraham, nzokande azalaki mokóló ya nyonso.
56 Mpe, lelo, mondimi ya solo azali kobóyama katikati na bato,
bazali kobenga ye “fanatíki, motúntuki,” to kopesa ye nkombo
moko ya kotiola, fanatiki ya mosambeli moko boye, nzokande
azali mosangoli ya Likoló mpe mabelé mobimba. “Esengo na
basókemi, bakosangolamabelé.” Oh! la la! Ofandi namwandako
ya mabaya to na esika moko boye, mpe ozali ata na mbongo
oyo ekoki te mpo na kofutela ndako, nzokande nyonso wana
ezali ya yo. Amen. Osengeli kosala mosala, kokemba na mosala
mpe kotoka mpo na kozua mwa ba-dollar, mpo na kobika na
bosembo, kosombela bana na yo sapatompe koleisamwaminoko
na bango ya nzala, nzokande nyonso ezali ya yo, mpe mosangoli
ya yango oyo ezali awa. “Basókemi bakosangola mabelé.” Ezali
ya bango. Oh! la la! Nasepeli na yango! Mokóló mabelé! Ezali
nani? Mondimi. Mondimi azali na mokanda, búku ya lopango,
ya solo, na nzela na Yesu Klisto, elobi ete “Akozala mokóló
ya molóngó mobimba oyo.” Ya solo. “Basókemi bakosangola
mabelé.”
57 Abraham azalaki na—azalaki na, akokaki kozua mboka
yango, mpo…ná oyo ezalaki na kati na yango. Nzambe apesáki
ye yango. Mpe Lota azalaki eteni ya mboka yango. Boye,
Abraham azalaki na makoki likoló na yango. Akokaki—akokaki
koloba to kozua yango na makasi. Alobaki: “Sikawa, e Nzambe,
Yo nde opesaki ngai elaka, ete oyo ezali mboka oyo ná nyonso oyo
ezali kati na yango ezali ya ngai, mpe Yo opesaki elaka yango.
Sikawa bazui ndeko na ngai, mpe bazui nyonso oyo ezali ya ye.”
58 Na elobelimosusu, soki nakoki kosalela yango lelo, nalingaki
koloba, Lingomba ekokaki koloba: “Nkolo Nzambe, ndeko na
ngai ye oyo, atandami awa, abetami na cancer, abetami na
tuberculose, azali na mpasi boye-na-boye. Nasimbi elaka yango,
ezali ya ngai. Yo—Yo nde oyebisaki ngai bongo!” Amen! Yango
mpenza. Na nsima, okoki kolandamongúná yango, molimomabe
yango, mpe koboma yango, kaka ndenge Abraham abomaki
bakonzi mpe azongisaki bozui na ye. Amen. Nasepeli na yango.
Ezali mpo na mondimi.
59 Ata bongo Abraham azalaki na makoki mpo na elaka yango,
mpe elaka yango ezalaki ya ye, kasi asengelaki kobunda mpo
na kozua yango. Amen. Yango mpenza. Mondimi lelo, nzokande
tozali basangoli ya biloko nyonso, nzokande tozali basangoli
ya mapamboli nyonso ya molimo, mapamboli nyonso ya nzoto,
mapamboli nyonso oyo Biblia elaki, kasi osengeli kobunda mpo
na centimetre na yango moko na moko. Ndenge wana nde
Nzambe abongísá yango kozala. Ezalaka ntango nyonso ndenge
wana. Osengeli kobunda mpo na kozua oyo oyebi ete ezali
mpenza ya yo. Osengeli kobunda mpo na kozua yango. Mpe
yango nde tosengeli kosala sikawa.

60 Okoloba: “Ndeko Branham, nazali na bosenga ya lobiko na
nzoto.”
61 Elaka yango ezali ya yo. Kasi, soki osengeli kozua yango,
okozua yango na pete te, nakoyebisa yo bongo. Okosengela
kobotola yango na Satana. Satana akangi bokolongono ya nzoto
na yo, ozali na makoki ya kokende epai ya—ya Satana, koloba:
“Zongisa yango! Pesa yango! Nayei na Nkombo na Nkolo,
Mokóló ya Likoló mpe mabelé, mpe ngai nazali mosangoli na
Ye. Zongisa yango! Ozuaki mwana na ngai ya mwasi, osangisi
ye ná mwana mobali ya mabe. Ozuaki mwana na ngai ya mobali
mpe osangisi ye na mwana mwasi ya mabe. Pesa ngai bango!
Ezali bongo. Pesa ngai bana na ngai, pesa ngai ndeko na ngai
ya mobali, pesa ngai ndeko na ngai ya mwasi. Iyo, Satana,
olongolaki bango na ndako ya Nzambe, ondimisaki bango ete
bábima kuna, kasi nayei kozua bango. Pesa ngai bango.”

“Ee, oyebi yango ndenge nini?”
62 “Nazali mosangoli ya biloko nyonso. Amen. Epesameli ngai.
Nazali mosangoli, nakoki kozua nyonso oyo Nzambe alakaki
ngai.” Amen. Yango mpenza. “Ezali ya ngai.” Okozua yango
ndenge nini, na likambo moko oyo yo osálá? Te, misie. Ezali
likabo oyo tobongi na yango te, oyo Nzambe apésá biso, mpe
ezali ya biso, ezali ya biso. Satana akoki kopekisa yango te soki
okei epai na ye na—na Likomi oyo ezali na bokonzi ya Liloba, ná
kondima, mpo na koloba: “Ezali ya ngai! Tika yango.” Amen.
Nkembo! Nasepeli na yango. “Satana, tika yango. Obotolaki
ngai yango. Zongisa yango, mpo nazali na likebisi ya kosílana na
yo. Nazali na likebisi yango, ekomami awa na Liloba, ete: ‘Likoló
mpe mabelé ekoleka, kasi likebisi oyo ekoleka te.’ Boye, nayei
na likebisi oyo, mpo na kosílana na yo, mpo Yesu Klisto alobaki
ete nyonso oyo nakosenga na Tata na Nkombo na Ye Akopesa
ngai yango. Soki nalobi na ngomba oyo: ‘longwa wana,’ mpe
natii ntembe na motema na ngai te, kasi nandimi ete oyo nalobi
ekokokisama, nakoki kozua oyo nalobi. Tika yango!” Yango
esalak ete áningana. Esalaka kaka te ete áningana, ekimisaka
ye. “Tika yango, mpo nayei na bokonzi ya Makomi. Nazali
mondimi.” Bososoli? Iyo, misie. Iyo, misie.
63 Nini nde, Abraham, asengelaki kosala liboso, mpo na kosala
likambo oyo? Asengelaki kotia kondima na ye likoló na mobóko
ya libangamakasi ya Liloba lilakami yaNzambe. Bótala, azalaki
na eloko mosusu te, kaka mwa basali, ntango mosusu pene
na zomi na mibale, tóloba. Mpe ntango mosusu basodá nkóto
mibale to misato bazalaki kuna, ná mandóki. Mpe bato na ye
bazalaki basoda te, bazalaki basali, babókoli bibwele, babateli
mpate, babateli bibwele; ntango mosusu bazalaki na bambeli ya
kala, egugá, oyo balokótáká na sika moko boye, mpe bazalaki
kotika yango…kuna libanda, mpe ebetelá mvula ebele, ezalaki
ya koguga. Kasi Abraham azalaki kotala te mbeli oyo egugá, to

na kozanga nguba. Azalaki kotia kondima na ye likoló na Liloba
naNzambe. Yangompenza. Yango nde esalaka yango. Yango nde.

“Okobunda na bango ndenge nini ntango okokóma kuna?”
64 “Oyo wana etali ngai te. Ngai nasengeli nde kotia kondima
na ngai likoló na oyo Nzambe alobi. Ezali ya ngai, nakei nde
kozua oyo ya ngai.” Amen. Sikawa, soki bato oyo bazali na
bokono bakoki komona yango, bokono yango ekosila mbala
moko. Bomoni? Ya solo.
65 Soki mosumuki akoki komona ete moto azali na ntina ya
kosala lisumu te! Bato mingi basalaka lisumu mpo basengeli
kosala lisumu. Ezali mpenza mawa mingi ntango olobi ete
“osengeli kosala lisumu.” Kasi na ntango ososoli ete ozali lisusu
na ntina ya kosala lisumu te! Bato mosusu batelemaka mpe
batúkakampe batiolaka bato namiso boye, mpe—mpe bakofinga
yo “bolole” mpe nyonso mosusu wana, bazali basumuki na nko.
Bomoni, na bongo, elikia moko ezali te mpo na bango. Kasi moto
oyo asalaka likambo moko ntango nyonso, alingaka na ye kosala
yango te. A—ayibaka, alingaka na ye koyiba te. Mpe akosaka,
alingaka na ye kosala yango te. A—asalaka makambo oyo a—
alingaka na ye kosala te, alingaka na ye kozala mosumuki te.
Elikia ezali mpo na ye soki okoki kotalisa ye oyo Solo ezali.
Bomoni? Yaka na elaka ya Nzambe mpe tia kondima na yo
likoló na yango, mpe kende kobundisa monguna. Akoki lisusu
te kozanga kozongisela yo yango, esili, mpo ezali ya yo.
66 Sikawa, tótala naino mobali oyo sikawa. Awa Abraham
alobaki: “Nazali mosangoli. Oyo ezali ya ngai, nyonso oyo ezali
na mboka oyo ezali ya ngai. Mpamba te Nzambe…Nazui yango
naino te.” Kasi azalaki na yango, ezalaki ya ye, ata bongo.
67 Sikawa biso tozali basangoli ya biloko nyonso. Ezali bongo?
Tozali basangoli ya biloko nyonso. Biblia nde euti koloba yango
bongo awa. Tozali basangoli ya biloko nyonso, biloko nyonso.
Tozui yango naino te, kasi ezali ya biso. Amen. Oh, nkembo!
Nazali ata na centimetre moko ya mabelé te, kasi nyonso wana
ezali ya ngai, ata bongo. Ya solo. Nyonso ezali ya biso, ezali
ya bato, ya Lingomba, ya bandimi, Mwasi na libala ya Klisto
nde mokóló ya eteni mikemike nyonso na yango. Russie ezali
kobunda mpo na yango, États-Unis ezali kobunda mpo na eloko
wana, mpe ekólo oyo ezali kobunda mpo na eloko oyo ná oyo
kuna, na nsima bazali kobenga biso “liboma.” Bófanda kaka
kimia, ezali ya bino, ata bongo. Amen. Biso nyonso tokosangola
yango, ata bongo, boye, bótika bango báswanampe bábwaka ba-
bombe bamoko na bamosusu. Ezali ya biso. Biso nde tokozua
yango. Bango bakoki kokanisa bongo ata moke te, kasi ezali ya
biso, ata bongo. Ezali ya biso, ata bongo!
68 Nani yango akokaki kokanisa ete mwa mobola ya mobange
mobali wana kuna, na bibwele ekóndá, ya mikuwa mpamba
likoló na mwa ngomba wana, nde azalaki mokólo ya biloko

nyonso wana? Palestine mobimba ezalaki ya ye. Iyo, misie. Na
bongo ntango akómaki na esika ya kosukisa ntembe, Nzambe
atalisaki polele ete Azalaki elongo na ye. Azuaki mwa bato wana
mpe akendeki kuna mpe abomaki bango nyonso, mpe azongisaki
libula na ye. Amen. Nasepeli na yango. Mpo na nini? Atiaki
kondima na ye likoló na Libanga ya elaka ya Nzambe. Yango
nde oyo yango esengaka. Atongaki mobóko mosusu te, akendeki
kokóta na ebongiseli moko te to kozua eloko moko ya ndenge
wana te. Atiaki kondima na ye likoló na Elaka yango! Amen.
Yango nde, likoló na Elaka yango, mpe kuna, akendeki liboso!
Mopanga egugá to mopanga egugá te, esalaki moko te epai na
ye, asilaki kotia kondima na ye likoló na Elaka.
69 Mpe ntango oyei liboso mpo tóbondela mpo na yo, soki ozali
namposa ya lobiko, soki ozali namposa ya lobiko na nzoto kouta
na Nzambe, ézala ata nini, soki ozali mondimi, ozali mosangoli
ya bilaka nyonso. Boye, tia kondima na yo likoló na elaka
mpe kende liboso, mpe yebisa Satana: “Zongisa yango! Zongisa
yango! Ezali ya ngai.” Kotika te ete ábúba yo. Telema ngwi
kakawana, akozongisa yango. Nzambe alobaki akozongisa, boye
asengeli kosala yango. Yango nde bokonzi ozali na yango. Ya
solo, mosangoli ya biloko nyonso!
70 Akangamaki namobóko yango, Liloba lilakami, mpe azalaki
na mosangoli moko. Azalaki mosangoli yango, na bongo ayebaki
yango. Malamu, misie, nsima na elaka yango kokokisama mpo
na ye, azalaki na boyokani na Mopesi elaka (nasepeli na yango),
nsima na Nzambe kopesa elaka. Na bongo, bomoni, Abraham
atikaláká koleka na momekano te liboso, boye ye…oyo ya
ndenge wana. Na bongo ayebaki ete nyonso wana ezalaki ya
ye, mpe yango nde ezalaki elaka, kasi atikaláká kobunda na
mampinga moko te. Ayebaki ata eloko moko te na ntina na
yango. A—azalaki moto oyo ayekoláká kobunda te. Abraham
azalaki mobundi te, azalaki mosali bilanga. Mpe Abraham
akokaki kosala eloko moko te, mpo a—azalaki sodá te. Bato
na Ye bazalaki basodá te, bazalaki basali bilanga. Boye, eloko
bobele moko oyo akokaki kosala, ezalaki bobele kozwa elaka ya
Nzambe, kotia kondima na ye likoló na elakampe kokende kuna,
kokende kozua yango. Bongo ntango Abraham amonaki bongo,
ete azuaki elaka yango, mpe amonaki ete Nzambe akokisaki
yango epai na ye, ete Akokisaka bilaka na Ye…Amen! Yango
wana.
71 Soki otikálá kozua naino Molimo Mosanto te, mpe oyebi
Yango te, mpe eloko moko na motema na yo ezali koyebisa yo ete
osengeli na Yango, tikala kaka wana. Yango nde Bomoi na Seko,
yango nde oyo ozali mosangoli na yango. Tikala kaka wana, mpe
tala Satana na miso mpe loba: “Yo nde moyibi, yo nde! Nayei
kozua oyo Yesu Klisto akúfelaki mpo na ngai kozua, sikawa
zongisa yango! Longwa na nzela na ngai!”
72 Na bongo, na mbala moko, Molimo Mosanto akosopana

likoló na yo. Bongo likambo moko ekosalema. Likambo moko
ekosalema. Likambo nini? Nzambe akotatola ete Akokisaka
Liloba na Ye. Ezali mpenza bongo. Bongo, bomoni, bongo,
nsima na yo komona ete Liloba ekokisami mpo na yo, ete
obikisami, ozui mpenza Molimo Mosanto, nsima na yango nini?
Abraham autaki kozua elonga, mpe tala ye oyo azozongáká;
azalaki kotambola, ná kondima na ye atiá likoló na Liloba ete
akokaki kozongisa, oyo asilaki kobungisa, mpe ye oyo ázali
kozonga ná yango, kotamboláká lokola molongi. Yo mpe okoki
kosala ndenge moko. Soki ozali na Bomoi na Seko te, sénga na
Nzambe. Yambola masumu na yo, ndimela Mwana na Nzambe,
yamba libatisi ya Molimo Mosanto, mpe loba: “E Nzambe, nayei
kozua Yango, nayei awa mpo na kozua Yango.” Bongo okozonga,
ná kotambola ya molongi. Ozui Yango. Amen. Okongenga,
oh, bandeke bakoyemba ndenge mosusu, mpe bato nyonso…
Okolinga bato nyonso, na ntango wana. Koyina ya kala wana,
nkanza, koswana esili. Okómi kolinga bato nyonso! Oh, okómi
kolekisa ntango malamu mpenza, koyemba, kogánga, kosanzola
Nzambe. Atamoto nani alobi nini na ntina na yo, etali yo te. Ezali
na yango likambo te. Ya solo, okómi na kotambola ya molóngi!
73 Na nsima Nani ayaki kokutana na ye? Nani ayaki kokutana
na ye? Melekisedeke. Melekisedeke ayaki kokutana na ye, nsima
na ye kozua Liloba na ye oyo eutaki kokokisama. Melekisedeke
nde Ye oyo apesaki ye Liloba yango. Na bongo, atiaki Lilo-…
kondima na ye likoló na Liloba, azuaki elonga mpe azóngaki, na
nsima azuaki bondeko. Amen. Sikawa, yo mpe okosala yango.
Oh, Liloba na Ye ekokóma eloko ya sika mpo na yo, na ntango
mpenza ozui libatisi ya Molimo Mosanto. Oh! la la!
74 Oh, okoloba: “Nazali kosósola makambo yango te.
Nandimaka kogánga te. Nandimaka minoko na sika te.
Nandimaka lobiko na nzoto kouta na Nzambe te.” Elakisi
bobele ete otikálá kozua elonga te. Ya solo. Kasi soki kaka ozui
elonga, na ntango wana ozui yango. Na ntango yango ozali na
yango. Iyo, misie, na bongo okoki kogánga. Ngai…
75 Boyebi, na ntango moko, nazaláká kokanisa likambo ya
kobina na Molimo, komona moto kotelema mpe kobina na
Molimo. Ee, namóná bato komekola yango, kasi namóna mpe
oyo ya solosolo. Boye, sukasuka nasósolaki, mpo na nini bato
bakoki kobina na Molimo? Ee, namóná naino moko te kobima
na nzela, namóná naino moko te kosala bonsóni. Na—namonaka
yango ntango nyonso kosalema na bopolo, na molongo mpe na
boboto, mpe ata basumuki bakendeke mbangu na etumbelo mpe
babikisamaka na ntango oyo yango ezali kosalema. Ee, nazalaki
komituna mpo na nini ezalaki kosalema bongo, mpe nayaki
kosósola ete ezali elónga.
76 David abinaki liboso na Nkolo, ntango Sanduku ezalaki
kozóngisama na esika na Yango ya kopema. Amen. Ntango
David amonaki Liloba, ndenge Ezalaki na ntango wana, ná

bitando ya mabanga, kozongisama na esika na Yango mpenza,
David asepelaki mpe abinaki na Molimo, azalaki kozunguluka,
kozunguluka mpe kozunguluka. Mpo na nini? Amonaki Liloba
kozonga na esika na Yango. Amen.
77 Oyo Liloba esengeli na yango, ezali te moto moko moko
kouta na likindo to na mobúlungano ya theologie moko boye;
kasi motei moko ya lolenge ya kala, oyo atindami na Nzambe,
na eteyelo, ná Liloba, komona Nzambe kotatola, kotalisa Yango
polele.
78 Na bongo David alobaki: “Nkembo na Nzambe, Oyo nde
Yango!” Mpe azalaki kozunguluka, kozunguluka, kozunguluka
mpe kozunguluka. Mwasi na ye ya lolendo azalaki na likoló
kuna, lokola azalaki mwana mwasi ya mokonzi, alobaki: “Ee,
a—a—ayokisi ngai nsoni.”
79 Mpe David alobaki: “Osepeli na yango te? Tala sikawa oyo!”
Mpe azungulukaki lisusu lisusu. Iyo! Oh! la la, azalaki kolekisa
ntango moko malamu mpenza!
80 Boyebi, Nzambe akitisaki miso uta na Likoló, Alobaki:
“David, ozali moto oyo abongi na motema na Ngai Moko.”
Bomoni? Bomoni? Mpo na nini? Asilaki kobungisa lolendo
nyonso, asilaki kobungisa oyo ya ye nyonso. Atako abaláká
mwanamwasi yamokonzi, kasi atalaki yango kutu te, na ngonga
wana. Ayebaki ete ayebanaki na Mokóló ya Likoló mpe mabelé,
mpe awa Liloba na Nzambe yango ezalaki kozonga katikati
na bango, mpe David asepelaki mingi na lolenge ete abinaki.
Abinaki mpenza na makasi nyonso.
81 Miriame, azuaki tambourin mpe akitaki na libongo,
kobináká na ngámbo oyo mosusu. Nsima na ye kosilisa kokatisa
Mbu Motane mpe komona banguna na ye kozinda, bongo nde
akokaki kobina na Molimo. Ntango amonaki ete banguna oyo
bazalaki kotungisa ye bakufi, bongo nde abinaki na Molimo. Ya
solo. Sikawa, bomoni, na nsima! Nsima na kolonga etumba, nde
nkembo ya Nzambe ekitaka.
82 Sikawa, tomoni ete Akutanaki na ye. Mpe nsima na elaka
kotalisama, a—asalaki bondeko. Melekisedeke ayaki kopambola
Abraham, mpe Alobaki: “Abraham ápambolama, mpe Nzambe
na Abraham ápambolama, Mokóló ya Likoló mpe mabelé.”
83 Oh! la la! nasepeli na yango mingi, elaka ya mondimi!
Okoloba: “Etali biso na nini?” Ezali mpo na mondimi nyonso!
Elaka ya mondimi ezali Bomoi ya Seko. Elaka ya mondimi
ezali Bomoi, esengo, kimia, motema monene, boboto, motema
molai, bambuma ya Molimo, lobiko na nzoto kouta na Nzambe,
nakomaki biloko pene na zomi na mibale awa, tóloba, wana nde
bozui na yo. Ezali ya yo, kasi okoki kozua yango te soki obundi
mpo na yango te. Ezali ya yo. Biloko nyonso oyo emonanaka,
biloko nyonso ya kati na ntango, oyo emonanaka, ezali ya ngai.
Nzambe nde apésá ngai yango, mpamba te na nzela naKlisto nde

Apesaki ngai yango. Ná biloko oyo emonanaka te ezali ya ngai.
Amen. Nasepeli na yango! Makambo oyo okoki komona, ndakisa
lobiko na nzoto uta na Bonzambe, mpe bongo na bongo, ndenge
wana, ezali malamu, tosepelaka na yango; kasi oyo emonanaka
te!
84 Sikawa, science ekoki koluka-luka na ntina na yango
mpe koloba: “Ee, tótala, tika nákamata moto oyo. Bolobi ete
abikisami, tika námema ye mpe násala ye examen. Tika nátala
nini yango ekomaki. Mpe olobi ete ozalaki na tumeur, misie?”

“Iyo, awa.”
85 “Ee, tika nasala boluki-luki na ndenge ya science mpo
náyeba soki ekoti nde na bozindo te, mpe elimwe te. Olobi ete
ozalaki mokúfi miso kasi sikawa omoni. Nakoyeba yango ndenge
nini? Tika nátala yango na ndenge ya science mpe námona.”
86 Sikawa, bakoki koluka-luka na ntina na yango, ata bongo,
na—nazali mosangoli na yango mpe, ya biloko nyonso oyo
emonanaka. Lisusu, nazali mpe mosangoli ya biloko oyo ekoki
komonanaka te, oyo science ekoki komona te. Amen. Amen.
Biloko bimonanaka te, amen, nazali mosangoli na yango. Iyo,
misie. Biloko oyo ekoki komonana, nazali mosangoli na yango.
Mabelé oyo mpenza, nga nazali mosangoli na yango, yo ozali
mosangoli na yango. Mondimi nyonso azali mosangoli, azali
mosangoli na yango. Malamu, na nsima oyo emonanaka te!
Mokóló ya nini? Likoló mpe mabelé. Amen. Ya biloko nyonso!
Bondimi yango?
87 Okoloba: “Ndeko Branham, bongo kuna, epai ozali komona
te? Oyebi yango ndenge nini?” Ezali kaka ya ngai. Ya solo. Likoló
ezali ya ngai. Esengo ezali ya ngai, Nzambe nde alobaki bongo.
Mpe ezali bongo. “Ee, omóná yango te, oyebi ndenge nini ete
ezali wana?” Nayebi ete ezali wana, ata bongo, Nzambe nde
alobaki bongo. “Oyebi ndenge nini ete ozali mosangoli na yango,
na ntango oyo omóná yango te?” Nandimi Liloba na Ye. Amen.
Bomoni? Nazali mosangoli, ozali mosangoli elongo na ngai, biso
nyonso elongo, tozali basangoli na nzela na Klisto Yesu.
88 Bomonaki awa na Bakolinti awa, na Bakolinti ya Mibale,
Polo alobaki, ata na ntina na kufa, kufa ezali ya biso. Bókanisa
naino. Kufa ezali ya biso? Iyo, misie, esengeli koyoka biso.
Amen. Ee, nkembo! Nasili kobosana likambo ya bondóki oyo
epanzanaki sikawa, bomoni. Mpo na nini abomaki ngai te? Mpo
akokaki kosala yango te. Yango nde ntina. Nzambe asilisaki
naino te. Akoki koya ndenge nyonso alingi, kasi akoki kozua yo
te. Amen. Nkembo! Nafútá nyongo na ngai mpo na yango banda
kala, ntango nandimelaki Yesu Klisto Oyo azali na bomoi libela
na libela. Sikawa kufa eyokaka oyo biso tolobaka. Amen.

Okoloba: “Kufa ezali ya biso?”
89 Yango nde Polo alobaki awa na Bakolinti. Ata kufa ezali ya
biso. Ee, ntango balingaki kokata ye motó, alobaki: “Oh, kufa,

wapi esweli na yo? Wapi esweli na yo? Lakisa ngai ndenge okoki
kobangisa ngai.”
90 Kufa elobaki: “Nakofina yo mpe nakotia yo na nkunda,
okopola mpe okobeba.”
91 Alobaki: “Kasi, oh, matondi epai na Nzambe,” [Maloba
mazangi na eteni oyo ya bande—Mok.] “Oyo apesaka biso elónga
na nzela na Nkolo na biso Yesu Klisto.” Iyo, misie. Kufa, ewelo,
mpe nkunda, nyonso wana ezali ya ngai, mpo Alóngaki yango
nyonso wana mpo na biso. Mokóló!
92 Kaka lokola Yosua ná Kalebe bazongaki na ndanga ya
mboka oyo ezalaki komonana te, oyo esilaki kopesama na
libota, na nzela na elaka moko. Yosua ná Kalebe bazongaki
na ndanga, ete mboka ya ndenge wana ezalaki. Sikawa, awa,
bazalaki na elaka na yango. Nzambe apesaki bango elaka, mpe
bakómaki mpenza pembeni na mboka yango, kasi batikaláká
naino komona yango te, mpe Yosua ná Kalebe bakendeki kino
na kati ya mboka ya elaka mpe bazongaki na ndanga, ete
mboka yango ezalaki, mpe ete ezalaki esika malamu, etondi na
miliki ná mafuta ya nzoi. Amen! Ezalaki nini? Balingaki kozua
mboka yango. Bazalaki na elaka. Bazalaki kokende kuna, mpe
bakómaki pene na Yaladene, mpe Yosua akátisaki mpe azóngaki
ná ndanga, ete ezalaki mboka malamu.
93 Kaka ndenge Yosua asálaki mpo na bana ya Yisraele (Yosua
elingi koloba “Mobikisi,” liloba oyo Yosua), mpe ndenge wana
Yesu asalaki mpo na Lingomba, ntango babomaki Ye. Alóngaki
kufa. Alóngaki ewelo. Alóngaki nkunda. Mpe Asekwaki ná
ndanga, libatisi ya Molimo Mosanto, ete Mboka moko ezali
na ngámbo ya ebale, oyo babengaka boboto ya seko. Amen.
Azongaki mpe amemelaki biso ndanga. Esalaka nini, Ndeko
Branham? Esalaka ete ótika kokosa, koyiba, komela masanga,
kotúka, kosala makambo ya nsoni, mpe nyonso wana. Esalaka
ete ókóma ekelamo ya sika. Ngai oyo nazalaki mokufi kati
na masumu mpe mabe, kasi nakómi na bomoi, ngai te, kasi
Klisto nde azali na bomoi kati na ngai. Nakómi ekelamo ya
sika kati na Klisto Yesu, amen, mosangoli na elaka. Aleluya!
Iyo, misie. Mboka yango ezali ya biso. Oyebi yango ndenge
nini? Yosua asekwaki longwa na bakufi, azongaki na ndangá,
Molimo Mosanto. Nazali na Yango. Amen. Fiuu! Nkembo!
Nazali mosangoli. Oh, mwana ya Mokonzi, mwana ya Mokonzi,
mosangoli ya biloko nyonso! Biblia nde elobi bongo. Kaka
Nzambe moko—kaka Nzambe moko oyo apesaki Yisraele elaka
ya mboka ya elaka wana (ezalaki eloko moko ékomonana te
mpo na bango), Biblia moko wana, Nzambe moko wana nde
apesaki biso elaka ya Bomoi na Seko, mpeMolimoMosanto azali
kotatola yango. Klisto azali na bomoi, akúfi te. Azali na bomoi
katikati na biso, Azali na bomoi katikati na biso, na nzela na
biso, Azali kosala zinga-zinga na biso. Amen.

94 Ye nde afandaki na ebonga kuna, mokolo mosusu wana,
ntango Satana amonaki libaku ya koboma ngai, kasi akokaki te.
Amen. Mpe akokoka ata moke te soki Klisto alobi te ete esili.
Amen. Ata ayei mbala boni, akozonga maboko mpamba kino
Klisto ápesa motindo. Amen. Elaka, Nzambe nde alakaki yango.
Liloba na Nzambe nde elaki yango, mpe biso tondimi yango mpo
tozali basangoli.
95 Nazali mosangoli ya lobiko na nzoto kouta na Nzambe.
Nazali mosangoli ya esengo, nazali na ndingisa ya kozala na
esengo. “Eloko nini epesaka yo esengo mingi boye?” Nazali
na ndingisa ya kozala na esengo. “Oyebi yango ndenge nini?”
Mpo nazali mosangoli na yango. Amen! Fiuu! Sikawa namiyoki
mosambeli. Iyo. Nazali mosangoli ya bomengo. Nazali mosangoli
ya esengo. Nazali mosangoli ya kimia. Nazali mosangoli ya
Bomoi na Seko. Nazali mosangoli ya Molimo Mosanto. Amen.
Nazali mosangoli na ndanga nyonso oyo ezalaka na Yango.
Amen. Nazali mosangoli ya bokonzi ya Nzambe. Amen. “Nani
akómisi yo bongo?” Ngai te; Ye nde asalaki yango.Moko namoko
na bino azali mosangoli ya eloko yango moko.
96 Mosangoli ya ngwende moko! “Ye oyo akolónga akofanda
elongo na Ngai na Ngwende na Ngai, ndenge Ngai nalongi mpe
nafandi na Ngwende ya Tata na Ngai.” Amen, mosangoli ya
biloko nyonso! Ya eloko moko mpamba te; ya biloko nyonso!
Biloko nyonso ezali na nsé ya makolo na yo. Ata liwa ezali na
nsé ya makolo na yo, nkunda ezali na nsé ya makolo na yo, ewelo
ezali na nsé yamakolo na yo, lisumu ezali na nsé yamakolo na yo,
nyonso ezali na nsé ya makolo na yo. Ozali mosangoli! Ozali…
Osílá kokufa, mpe bomoi na yo ebómbami kati na Nzambe na
nzela na Yesu Klisto, mpe osekwi mpo na Bomoi na Seko, mpe
ofandi na bisika ya Likoló kati na Klisto Yesu. Oh! la la! Fiuu!
Bóbenga biso ndenge nyonso bolingi, bóbenga biso oyo bolingi,
bóloba ete tozali na liboma soki bolingi, kasi tozali basangoli.
Basangoli ya nini? Ya biloko nyonso.
97 “Ozali mosangoli ya Branham Tabernacle?” Te, nazali
mosangoli ya biloko nyonso. Ya oyo emonanaka, oyo ezali, oyo
ekoya, ya biloko nyonso, nazali mosangoli na yango.
98 Mpe lisumu ná mabe nyonso etiami na nsé ya makolo na
ngai, na nzela na ngolu ya Yesu Klisto. Asekwaki na ntongo
ya Pasika, Alóngaki kufa, ewelo mpe nkunda, mpe Akómisaki
ngai mosangoli, mpe Alobaki: “Kende kozela kuna, Nakopesa
yo elaka yango.” Mpe mosali na Ye oyo apakolamaki na bokonzi
alobaki: “Elaka yango ezali mpo na bino mpe mpo na bana
na bino, mpo na baoyo bazali mosika, baoyo nyonso Nkolo
Nzambe na biso akobenga.” Nazali mosangoli. Amen. Amen.
Yesu atalisaki biso yango polele, na lisekwaka na Ye. Oh! la la.
99 Ntango tokoti na libanda ya etumba kati na kufa ná Bomoi!
“Nazali mosumuki, Ndeko Branham.” Ozali na ntina ya kozala

bongo te. Ozali mosumuki mpo olingaka kozala bongo. Ozali na
ntina ya kozala bongo te. Nyongo esílá kofutama.
100 “Ndeko Branham, nakosepela kozala na esengo.” Okoki
kozala na yango. Otikaka nde Satana áyiba yo matómba oyo
Klisto akufaki mpo na yango. Ngai nazali mosangoli na yango.
Nyonso ezali ya ngai. Nyonso oyo Akufaki mpo na yango, ezali
ya ngai, ezali ya yo. Tozali bana na Ye, tozali basangoli na yango,
ya biloko nyonso oyo Ye akufelaki.
101 Sikawa, ntango okoti na esika ya etumba yango: “Oh, libatisi
ya Molimo Mosanto ezalaka te. Oyebi, oko—oko—okokóma
kosala makambo ndenge. Mpe likambo moko ekosalema,
likambo moko ya ndenge mosusu ekosalema.” Ata ekeseni
ndenge nini, nazali mosangoli na yango. Yango nde Bomoi, mpe
nayei kozua Yango. Ya solo.
102 Yango nde esengelaki kozala ntina ya mosumuki nyonso.
“Nayei kozua Yango na mobóko ya Molimo Mosanto oyo azali
awa sikawa mpe azali koyebisa ngai ete náya kozua Yango.
Ezali ya ngai. Nakotelema te soki kino názua Yango. Nakokóma
fanatíki te. Nakotikala kaka awa, ata eloko nini ekosalema.
Nakotika kobondela ata moke te soki Opesi ngai Molimo
Mosanto te, Nkolo, mpe nayebi ete Okosala yango sikawa.
Soki eloko moko ya mabe ezali na bomoi na ngai, yebisa ngai
yango mpe nakobongisa yango. Ezali nini, Nkolo, nakokende
kobongisa yango.”
103 Soki Nzambe amonisi eloko moko te, loba: “Na bongo,
Satana, nayei kozua Yango. Okoki lisusu kotelema wana te,
longwa liboso na ngai!”
104 Yango mpenza, mosangoli ya biloko nyonso. Mosangoli ya
Bomoi na Seko. Mosangoli ya lobiko na nzoto kouta na Nzambe.

Oh, mosangoli ya lobiko na molimo,
nasombami na Nzambe,

Nabotami na Molimo na Ye, nasukolami na
Makila na Ye.

Yango nde lisolo na ngai, yango nde loyembo
na ngai,

Kosanzola Mobikisi na ngai moi mobimba.
Bopémi ya solo, napemi na nyonso,
Kati naMobikisi na ngai, nazali na esengompe
napambolami;

Nazali kosenzela mpe kozela, miso likoló,
Natondisami na bolamu mpe bolingo na Ye.

Aleluya! Yangompenza. Yango nde lisolo na ngai, mpe yango
nde loyembo na ngai. Nazali mosangoli ya lobiko na molimo.
Lobiko ezali nini? Ezali eloko oyo epesameli yo. Ezali likabo.
Nazali mosangoli ya lobiko. Ya ndenge nini? Mpo na Bomoi na
Seko. Lobikompo na elimo na ngai, lobikompo na nzoto na ngai,

lobiko mpo na bolembu na ngai, lobiko mpo na nyonso. Nzambe
nde akómisi ngai mosangoli ya biloko nyonso na nzela na Klisto,
mpe Akufaki, asekwaki, mpe azongaki mpo na kopesa ndanga,
mpe asopaki Yango likoló na biso. Oh! la la! Nkembo! Oh! la la!
105 Sikawa, soki okei kuna, okosala nini? Soki okei kuna ndenge
Abraham akendeki, kende kuna ná elaka yango. “E Nzambe, Yo
nde oyebisaki ngai ete ezali ya ngai. Nazali na kondima na elaka
na Yo. Namemeli Yo Liloba na Yo. Yo nde olakaki likambo oyo.
Olobaki: ‘Senga, mpe okozua. Luka, mpe okomona. Senga, mpe
ekopesamela yo. Beta na ekuke, mpe ekofungwama.’ Ngai oyo,
Nkolo. Nazali awa. Nazali kobeta, koluka, kosenga. Nasengeli
kozua Yango.” Yango mpenza. Likambo moko ekosalema na
ntango yango, oh, soki osaleli Liloba yango.
106 Bótala eloko nini Satana asalaki ntango Yesu asalelaki
Liloba mpo na ye. “Ekomami mpe…” Apumbwaki mosika na
Lotiliki yango, ndenge nalobaki mokolo wana na mpokwa. Iyo,
misie. Bongo nini, nsima na yo kolónga? Balóngaka ndenge nini?
Okokaki mpenza kolónga na ndenge na yo moko? Te. Moto moko
akendeki liboso na yo mpe alóngaki mpo na yo. Ezali Klisto.
Nazali bobele mosangoli na yango. Nazali na ntina ya kosala
eloko moko te. Nazali mosangoli ya elaka. Eloko bobele moko
oyo nasengeli kozala na yango, ezali kotia kondima na elaka na
Ye. Bomoni yango?
107 “Ndeko Branham, olóngobani na yango?” Te. “Okanisi ngai
nalóngobani?” Te. “Bokanisi ete Evéke alóngobani?” Te. “Moto
moko asílá kolóngobana na yango?” Te. “Ee, mpo na nini?” Ozali
mosangoli.
108 Soki ozalaki molangwi masanga oyo aleki nyonso na mokili,
mpe tata na yo atikelaki yo ba-milió ya ba-dollar, ólongobana
to te, mo—mo—mosangoli na ye, yo nde mosangoli ya libula ya
tata na yo. Nyonso oyo atikelaki yo, ezali ya yo, ólóngobana to
te. Atikelaki yo yango. Amen.
109 Nazalakimosumuki, kasi nazali mosangoli. Nazalaki na ngai
malamu te, naino te, kasi ata bongo nazali kaka mosangoli.
Nasengeli kokufa mpe kokende na ewelo, kasi nazali mosangoli.
Nazali mosangoli ya nini? Ya Bomoi na Seko. “Oyebi ndenge
nini ete okozwa Yango?” Nayoki Yango. Molimo Mosanto nde
ememiYango. Yesu asekwaki longwa na bakufimpoYango ékoka
koya. Sikawa Esili koya, mpe Ezali kotatola mpe kotalisa kaka
mpenza oyo Elobaki ete Ekosala. Nasili koleka longwa na kufa
kino na Bomoi. Nakómi ekelamo ya sika kati na Klisto Yesu. Na
bongo nazali mosangoli. Iyo, misie. Sikawa, nazali kotambola.
Amen. Biloko ebomami. Makambo nyonso ya mabe oyo nasálá
esali nini? Kaka ndenge Miriam asalaki. Tala na nsima, ezali
kuna, ekufi, ekundami nambu ya kobosana, naBuku yaNzambe,
Buku monene na Lola. Esílá kosalema. Nkombo na ngai esílá
kokomama na Buku yango, mpe esílá kotiama elembo, mpe

kokundama na mbu ya kobosana, mpe nkombo ya sika ekomami
na Buku ya sika na Nkembo. Mpe ezali ya ngai. Iyo. Sikawa
tokomi basangoli ya biloko nyonso na ntango wana.
110 Na bongo ndakisa ntango Abraham, Nzambe ayebisaki ye
nini? “Mboka oyo ezali ya yo. Oyo ezali kati na yango ezali
ya yo. Tala na esti, na nordi, na westi, mpe na sudi, nyonso
wana ezali ya yo, biloko nyonso oyo awa. Nalingi ósala mobembo
na mboka moko ya bapaya, mpe Nakokómisa yo mosangoli ya
mboka yango. Nakopesa yo yango, mpo na yo mpe momboto
na yo, nsima na yo mpo na libela.” Sikawa, Abraham, eloko
bobele moko oyo asengelaki kosala ezali, kondima elaka yango,
kozua mopanga na ye mpe kokende. Ntango ngonga ya nsomo
ekokaki, akendeki kuna mpe Nzambe abundelaki ye. Mpe
ntango abundaki etumba yango, abomaki bakonzi yango.
111 Mpe awa azalaki kozonga, amen, nyonso esilaki sikawa.
Ndeko, akókaki mpenza kogánga. Bayokaki bilenge nyonso
kogánga mpe kosanzola Nkolo! Abraham azalaki koya, mpe
Nani ayaki kokutana na ye? Melekisedeke, Mokonzi ya Saleme.
Bótala oyo basalaki. Nsima na etumba kosila nde bakokaki
kofanda mpe kolia lipa ná vinyo. Mokonzi ayaki na lipa ná
vinyo. Mpo na nini Asalaki yango mpo na ye? Nsima na etumba
kosila, nsima na elónga kozwama, nde bakokaki kofanda mpe
kolia elámbo elongo, kosolola bango na bango mpe kolia elámbo
elongo. Oh, yango nde oyo Nzambe alingi ete bana na Ye básala
na mpokwa oyo.
112 “Bongo olobi nini mpo na yo, Ndeko Branham? Olobi nini
mpo na Lingomba oyo ozolobela?” Tozali momboto ya Abraham,
bazali Momboto Mokonzi ya Abraham. Tozali momboto ya
Abraham, na nzela na elaka, na nzela na Klisto Yesu nde
tokómi momboto ya Abraham mpe tozali basangoli elongo
na ye kokokana na elaka. Na bongo, soki Abraham azalaki
mosangoli, ngai mpe nazali mosangoli. Nazali mosangoli elongo
na Abraham, ná bino mpe lokola. Mpe esalemi ndenge nini? Na
nzela na Momboto Mokonzi ya Abraham, elingi koloba Klisto
Yesu, Oyo alakamaki, na nzela na kondima. Abraham ayambaki
mwana moko, lokola autaki kati na bakufi. Biso mpe toyambi
Mwana moko oyo azalaki ata mwana te, Akokaki ata kokóma
awa te, mpe Nzambe akelaki Ye mpe atindaki Ye epai na biso.
Mpe Ayaki kofuta etúmbu ya masumu na biso, mpe na nzela na
kufa na Ye ngai nakomimosangoli. Oh! la la. Yangompenza.Mpe
nkanza nyonso ya zabolo etikali nsima. Nzambe ásanzolama!
113 Kolónga! Bato boni balongi, na mpokwa oyo? Bótombola
maboko mpe bóloba: “Na ngolu na Nzambe, nalongi.” Nzambe
ásanzolama. Boyebi nini oyo nakanisi ete tosengeli kosala
sikawa? Nakokaki kobanda awa mpe koúmisa bino kino na
katikati ya butu. Tósala liyangani malamu ya komibulisa,
tóbulisa lisusu bomoi na biso epai na Nzambe. Bato boni
bakosepela kosala yango? Oh, ngai natomboli loboko moko

mpamba te, natomboli maboko mibale, ná motema na ngai
mpe. Nalingi bomoi na ngai étatola Klisto. Nalingi komibulisa
lisusu epai na Klisto. Nalingi mokano na Ye ésalema, oyo ya
ngai ézonga nsima, mpe—mpe mokano na Ye ésalema. Nalingi
kotambola lokola molongi. Ezali te mpo ezali ngai; ezali mpo
nayebi ete Nsango-malamu oyo Ateyaki ezali konyokwama lelo,
mpo na biyambweli ya ba-dénomination oyo bato basali mpe
nyonso wana. Elonga monene oyo tosengelaki kozala na yango,
moyini asílá kokanga yango. E Nzambe, tika ete nábimisa
Mopanga oyo, tika ete Éngala mpe Éngenga, mpe ngai nákende
liboso. Tika ete mokano oyo ya ngai ézonga nsima, mpe Liloba
na Ye ézala na liboso, ndenge wana, Mopanga ya mino mibale
oyo ezali kofungola nzela.
114 Tótelema sikawa mpe tómibulisa lisusu. Moto na moto na
ndenge na ye,mibulisa epai naNkolo. Tótombolamaboko sikawa
epai na Nzambe, moto nyonso.
115 Tata na biso na Likoló, na mpokwa oyo, tozali komibulisa
epai na Yo na ndenge ya malamu koleka. Toyebi ete tozali
basangoli ya biloko nyonso. Yo nde olakaki yango, Nkolo Yesu,
mpe biso tondimi yango. Sikawa, tokokoka ata moke te kosala
yango, soki Yo, Nkolo…soki biso moko totii kondima na biso
na elaka na Yo te. Sikawa, na Biblia, Olobaki: “Ye oyo akolia
Nzoto na Ngai mpe akomela Makila na Ngai azali na Bomoi
na seko, mpe akoleka na kokweisama te, kasi akoleka…asili
koleka longwa na kufa kino na Bomoi. Ye oyo akolia Nzoto na
Ngai mpe akomela Makila na Ngai azali na Bomoi na Seko, mpe
Nakosekwisa ye na mokolo ya nsuka.” Yango nde elaka yango.
Yango nde Olobaki. Yango nde biso tondimi.
116 Mpe, Nkolo Nzambe, E Molimo Mosanto, sala likoló na biso.
Oh, sala, e Nzambe! Sala, E Nkolo, kati na biso. Molimo ya
Nzambe na bomoi, yamba biso, Nkolo. Na Nkombo na Klisto,
yamba biso. Petola ngai, bongola ngai, pesa ngai lolenge, E
Nzambe, na elilingi ya Mwana na Nzambe. Zua ngai, Nkolo,
nazali ya Yo. Napesi Yo losambo oyo. Napesi Yo elimo moko
na moko oyo ezali awa, elongo na oyo ya ngai, Nkolo. Sikawa
bongola biso mpe pesa biso lolenge, mpe sala ete tóbosana
banzela na biso ya mabe mpe ya masumu, mpe tóyeba ete na
ntango nyonso oyo tokotia kondima na—na biso, kondima oyo
tozali na yango, na Liloba na Yo oyo elakamaki, Okomema biso
longwa na elónga kino na elónga. Yo olakaki yango.
117 Satana akoki kosala biso mabe te, Nkolo. Akoki kosala
nyonso oyo akoki kosala, kasi akoki kosimba biso te. Ntango
Opesaki ye nzela ya kobundisa Yobo mokolo moko, Olobaki:
“Komeka kozua bomoi na ye te.” Asalaki nyonso, kasi azuaki
yango te. Kasi akokaki kosala yango te, mpo elaka na Yo ezalaki
naino wana mpo na Yobo.
118 Mpe, e Nzambe, Ozali Nzambe yango moko kino lelo.

Obatelaka baoyo ya Yo. Toyebi ete ezali Solo, mpe tomibulisi
lisusu epai na Yo. Sukola milimo na biso ya masumu, Nkolo,
wana tozali kotatola kondima na biso. Mpe, Klisto Yesu, yamba
biso. Mpe ntango tokobanda kolia Elambo ya Nkolo oyo, e
Nzambe, solola na biso na mitema na biso. Yebisa biso sikawa
esika tozali na libunga. Lakisa biso esika mabunga na biso
ezali, Nkolo. Toyamboli yango na komikitisa. Na komikitisa,
natii masumu na ngai nyonso likoló na etumbelo, Nkolo. Na
komikitisa, namipesi na Liloba na Yo, Nkolo, mpe na mawa na
Yo.
119 Ngai oyo, Nkolo, sala na ngai ndenge Olingi. Yango nde
kolela ya losambo oyo, Nkolo: “Sala na biso ndenge Olingi.”
Nakoki bobele koloba mpo na ngai—mpo na ngai moko, Nkolo,
kasi nandimi ete na mitema na bango bandimi ndenge moko.
Sala na biso ndenge Olingi. Tondimi. Tolingi kozala basangoli,
mpe toyebi ete tozali basangoli na ntango nyonso oyo tokotikala
kati na Klisto Yesu. Tozali basangoli elongo na Ye liboso na
Ngwende.
120 Sikawa zala na biso. Bikisa bokono katikati na biso, Nkolo.
Soki nzoto moko ezali na bokono awa, na mpokwa oyo, simba
yango, bikisa yango, pesa yango bokolongono. Sala yango,
Nkolo. Soki elimomoko ezali na bokono, sala ete ébikisama sika-
sikawa. Tika ete elimo ya ebosono wana ésémbolama. Tika ete
mabolongo oyo elembi mpe ezali kolénga, ná maboko oyo elembi
étombwama mpo na kopesa nkembo na Nzambe mpe báganga
na esengo. Tika ete nzela mike oyo eténgámá ésembolama. Tika
ete nzela monene ézala kati na biliki mpo na Nzambe na biso.
121 Nkolo, tondimi ete Ozali koya kala mingi te, tika ete tósakola
Liloba na Yo na makasi nyonso, Nkolo, mpe tósala nzela monene
kati na lisobe, tósembola bisika oyo eténgámá, mpo na Nkolo na
biso. Tika ete tópikola misisa nyonso ya ba-dénomination. Tika
ete tópikola misisa nyonso ya bololo, tópikola nkanza nyonso,
zuwa mpe kowelana, mpo Liloba ya solo ya Nzambe ékoka
kotióla lokola bibale ya esengo. Sala yango, Tata. Tomipesi epai
na Yo sikawa liboso tólia elambo ya Nkolo oyo. Na Nkombo na
Yesu Klisto. Amen.
122 Wana…Ndeko mwasi Spencer alingi ete tóbondela mpo
na nzoto na ye. [Ndeko mwasi Spencer asololi na Ndeko
Branham—Mok.] Nzambe ápambola yo, Ndeko mwasi Spencer.

Tata na biso na Likoló, mobange mwasi mosantu oyo, oyo
afandi awa. Ozali komonamwasi moko ebosono. “Mwanamwasi
yaAbrahamoyo, asengelaki kokangolamamokolo ya Sabata te?”
Sikawa ntango mosusu baninga na ye mingi, Nkolo, baninga
ya kala, oyo azaláká koyamba bango epai na ye, batei wana,
wana efandaki bango na ndako na ye, basili koleka, mingi kati
na bango, basili kotambola na nzela monene ya Lola. Atikali
ye moko, Nkolo, lokola litatoli. Azali lisusu na moto moko te

sikawa, bobele bana na ye, mpe ntango mosusu moninga moko
awa mpe kuna, Nkolo, ndeko moko ya libota mbala na mbala.
Kasi atelemi ye moko lokola zamba monene oyo mopepe ekweisi
banzete nyonso, bobele nzete moko nde etikali. E Nzambe,
nabondeli ete Ókitisa miso ya mawa likoló na ye, Nkolo, ete
ázindisa misisa na ye mpenza. Mpe atelemi likoló na mwa
ngomba ya Kalvari, Nkolo, azindisi misisá mpe atelemi ngwi
kati na Kondima ya Klisto. Natieli molingami mobange mwasi
yango maboko mpe napámeli litutu oyo ezali na nse ya lolemo na
ye, étika ye mpe ázala na nzoto kolongono. Na Nkombo na Yesu
Klisto. Amen. Nzambe apambola yo. Natondi yo, Ndeko mwasi
Spencer. Ekosalema. Kotia nde ntembe ata moke te. Malamu.

Kondima na ngai etali Yo,
Yo Mwana-mpate ya Kalvari,
Nzambe Mobikisi;
Sikawa yoka ngai wana nazalí kobondela,
Longola masumu na ngai nyonso,
Kotika te ete nábunga lisusu
Mosika na Yo.

Bóyoka, bóyemba elongo na ngai sikawa.

Ezali ngai kotambola na molili ya bomoi,
Mpe mawa ezingi ngai,
Zalá Mokambi na Ngai;
Tika ete molili ékóma pole,
Longola mpisoli ya mawa,
E tika ete kobanda lelo
Nákóma mobimba wa Yo!

123 Uta na nsé ya motema na yo sikawa, bobele Nzambe nde
ayebi yango, uta na nsé ya motema na yo, loba yango mpenza
na eyóngi ete: “Tika ete kobanda lelo, Nkolo, nákóma mobimba
wa Yo”? Tóyemba lisusu eteni oyo ya nsuka.

Kotika te ete nábunga lisusu
Mosika na Yo.

124 Sikawa biso nyonso elongo. Mobateli monene ya etonga ya
bampate, Olakisaki biso ete tosengeli kobondela boye:

Tata na biso Oyo ajali na Likoló, Nkombo na
Yo éjala mosantu.

Bokonzi na Yo éya. Mokano na Yo ésalema na
nsé, pelamoko na Likoló.

Pesa biso lelo bilei na biso ya mokolo na
mokolo.

Limbisa biso banyongo na biso, pelamoko biso
tokolimbisa bango bazali na nyongo na biso.

Mpe kendisa biso na komekama te, kasi bikisa
biso na mabe; mpo Bokonzi ezali ya Yo, mpe
nguya, mpe nkembo, libela na libela. Amen.

125 Bokoki kofanda. Basengi na ngai nábondela mpo na mwana
ya Ndeko mwasi Shepherd. Euti koyela ngai na makanisi ete
bautaki kobenga ngai kala mingi te, mpo nábondela mpo na
mwana yango, mpe nabondelaki mpo na ye. Nazalaki na lisolo
moko namoto awa, mpe nakokaki koleka na ndako na ye te. Kasi
balobaki etemwanamwasi yango azalaki na bokonompe azalaki
na fièvre, mpe akómaki kokangama nzoto, tóloba, na ntembe te,
ezali virus oyo ezali kotambola zingazinga. Boyebi yango. Mbala
mosusu, misisa na bango ekangamaka na lolenge ete osengeli
konyolusa yango ngámbo na ngámbo na maboko, ndakisa, Mme
Haley ná bamosusu mingi awa. Ezali virus moko oyo ezali
kotambola zingazinga.Mpe ye…nabondelaki.Mpe nalobaki ete
soki bebé yango amiyoki malamu te liboso na ngonga ya ntuku
mibale namoko to ntango tokosilisa liyangani, bábenga awampe
tokoya kuna; soki bebé yango amiyoki malamu, malamu. Boye,
na komikitisa sikawa, liboso tólia elambo, tóbondela mpo na
mwana yango.
126 Nkolo Yesu, bebé wana, nayebi te soki azali na mibu boni
to nini, kasi azali moko na bayekoli na biso ya bolingo awa,
Nkolo, moko na bandimi na biso. Azali mwana na bango, ya
Ndeko mwasi Shepherd ná Ndeko mobali Shepherd, mwa paúni
oyo Opesi bango, Nkolo. Tobondeli ete Ósenzela likoló na ye,
Ópambola ye mpe Óbatela ye, Óbikisa ye mpe Ópesa ye nzoto
kolongono. Tosengi yango na ngonga oyo. Nsima na liteya oyo,
totatoli yango. Tosengi yango mpo na nkembo na Nzambe,
kokokana na Liloba na Ye. Na Nkombo na Yesu Klisto, tika ete
bokono yango étika mwana yango. Mpe tika ete mwana yango
ábika mpe áyoka malamu, mpo na nkembo na Nzambe. Sikawa
esili kolobama, sikawa ekosalema. Amen. Ondimi?

Soki totii motema kozanga ntembe, na ntembe
te, Akosunga yo;

Mema mokumba na yo epai ya Nkolo mpe tika
yango wana.

Tika yango wana, oh, tika yango wana,
Mema mokumba na yo epai ya Nkolo mpe tika
yango wana;

Soki totii motema kozanga ntembe, na ntembe
te, Akosunga yo;

Mema mokumba na yo epai ya Nkolo mpe
tika yango wana. (Yango nde nyonso osengeli
kosala.)

Soki nzoto na yo etungisami na mpasi mpe
okoki lisusu kozala na nzoto malamu te,

Mikanisela ete Nzambe na Likoló ayanolaka
na mabondeli;

Sikawa, Yesu ayebi mpasi oyo ozali koyoka,
Akoki kobikisa molimo mpe Akoki kobikisa
nzoto;

Mema mokumba na yo epai ya Nkolo mpe tika
yango.

127 Sikawa tópesanambote ya lobokowana tozali koyemba eteni
ya suka oyo.

Tika yango wana, (Bondeko, boyebi, elámbo.)
tika yango wana, (Nkembo na Nkolo!)

Mema mokumba na yo epai ya Nkolo mpe tika
yango wana;

Soki totii motema kozanga ntembe, na ntembe
te, Akosunga yo;

Mema mokumba na yo epai ya Nkolo mpe tika
yango wana.

128 Oh, Azali malamu mingi, boye te? Sikawa, sikawa wana
totatoli kondima na biso, toyamboli masumu na biso, tondimi
ete masumu na biso nyonso ezindi na mbu ya kobosana. Ye
oyo akoyambola masumu na ye, Nzambe azali malamu mpe
akolimbisa yango. Bomoni? Ezindi na—na mbu ya Makila na
Yesu Klisto, ekozonga lisusu na makanisi ata moke te. Basi
boni kati na bino bayebi javel? Bino nyonso. Sikawa, tózua sani
monene etóndá na Clorox, ezali javel, sani monene etóndá na
Clorox. Na nsima okozua elokomoke oyo batangiselakamatangá
na miso, mpe litangá moko ya mai ya moíndo ezali na kati ya
etangiseli matangá yango, yango nde masumu na yo. Telema
likoló na sani yango, mpe finá yango mpo litangá yango ékweya
na kati, na nsima, tala na kati ya sani yango mpe luka litangá
yango. Nini ekómeli yango? Nini ekómeli mai ya moindo yango?
Ntango ekutanaki na javel wana, javel ezalaki na nguya mingi
na lolenge ete elongolaki lángi na yango, ekoki lisusu kozala
ata moke te. Esali nini? Elimwe, ebungi mpo na libela. Esali
nini? Ma—mai ya moindo, yango moko, ekómi Clorox. Yango nde
Makila na Yesu Klisto mpo na masumu nyonso oyo eyambolami.
Esali nini? Babosani yango, elimwe, esili, elongolami, ekabwani,
elongolami. Bakoki lisusu kotángela yo yango te.
129 [Ndekomwasi moko asololi na Ndeko Branham—Mok.] Moto
moko azali kobenga nkombo na ngai, na esika moko boye.
[Ndeko mwasi atatoli ete auti kobikisama.] Ee, nkembo na
Nkolo! Azali na bomoi kino lelo! Matondi na Nkolo. Totondi
Nkolo. E Nzambe, tosanzoli Yo mpo na bolamu na Yo. Iyo, elimo
moko ya komikitisa kuna esimbami, Nkolo asimbi ye. Malamu.
Azali Nganganzambe Mokonzi oyo akoki kosimbama na mpasi
ya bolembu na biso.
130 Bobosana te, Liloba nyonso ezali Lóngo, etelemi ngwi mpe
ebatelaka. Ezali te…Bomoni? Tia bobele kondima na yo likoló
na Yango mpe koningana te, tikala kaka wana. Sikawa, okoki
kotia yango wana te mpe kozua yango lisusu mpe koloba:
“Nakomeka yango lisusu.” Tia yango wana. Tikala mpenza wana
ná yango. Iyo, misie. Ndenge Abele asalaki, kufa na makanisi

na yo moko. Loba bobele: “E Nzambe, ezali Liloba na Yo, ezali
oyo ngai nakanisi te. Ezali nde Liloba na Yo. Esili.” Mpe Abele
akufaki likoló na Libanga. Mpe, Akosimba yo, kaka ndenge Auti
kosimba ndeko mwasi kuna. Ezalaka kaka pete bongo.
131 Biso tolukaka kokómisa yango…Biso te. Satana moto
alukaka kokómisa yango kokoso, boyebi, alobaka: “Oh, oyebi,
oyo wana ezalaki mpo na ntango ya kala,” mpe nyonso wana.
Oyo wana ezali bazangi kondima.
132 Kasi mpo na bino baoyo bondimi, Azali na motuya. Sikawa,
Aboyamaka, ya solo; kasi Azali Libanga ya motuya oyo ekomaki
Libanga ya bomoi, Libanga ya motuya, Libanga mokonzi
ya Litúmu. Oh! la la! Oh, ye oyo akosimba Libanga yango
akobikisama na bokono! Esili. Amen.
133 Sikawa, tozongisi matondi na Nkolo, boye te? Nazali mpenza
na esengo, nazali na esengo mingi ndenge Nkolo azali Nzambe.
Amen. Nazali na esengo mingi ndenge Azali Tata na boboto,
atondi na mawa, Akumisaka Liloba na Ye, Abatelaka Boyokani
na Ye, Abosanaka Yango ata moke te. Abatelaka Boyokani na
Ye. Asengeli kotosa yango, Azali Nzambe, Ye nde apesaki Yango.
Azali Moboko ya Solo nyonso. Bomoni? Eloko mosusu ekoki
kozala te, bobele Solo oyo esangisami te, ntango nyonso. Liloba
nyonso Alobaka ekweyaka te. Mpe oyo ezali Liloba na Ye. Mpe,
E Nzambe, tika ete kondima na ngai kati na Yango ékweya ata
mokolo moko te, amen, na bongo ekoki kokóma kondima oyo
ekweyaka te, ndenge Liloba ekweyaka te, na bongo Liloba, na
kondima ya ndenge wana, ekobota nyonso oyo Liloba elobi ete
Ekosala. Amen. Boye, petola ngai, Nkolo.Meká ngai, petola ngai,
bikisa ngai na nzoto, batela ngai, pambola ngai, mpe pesa ngai
mawa na Yo, yango nde libondeli na ngai epai na Nzambe. Amen.
134 Sikawa, nakotánga eteni ya Liloba sikawa, ezuami na
Bakolinti ya Liboso, mokapo ya 11, molongo ya 23.

Mpo ete yango ezuaki ngai epai na Nkolo, ngai
mpe epesaki ngai bino ezalaki ete, Na butu wana…
ekabamaki ye, Nkolo Yesu akamati lipa:

Mpe esili Ye kopesa matondi, abuki yango, alobi ete,
Bokamata, mpe bolia: oyo ezali nzoto na ngai mpo na
bino: bosalaka boye mpo na ekaniseli na ngai.

Bobele bongo, azuaki…azuaki mpe kopo,mpe nsima
na kolia, alobi ete, Kopo oyo ezali ya kondimana na
sika kati na makila na ngai: bosalaka boye kati na bino,
mbala na mbala ekomela bino yango mpo na ekaniseli
na ngai.

Mpamba te mbala na mbala ekoliaka bino lipa oyo
mpe ekomelaka bino kopo, bozali kosakola kufa na
Nkolo kino ekoya ye.

Boye ye oyo akolia lipa soko akomela kopo na Nkolo
na motindo mobongi te, azali na ekweli na ntina na
makila, na nzoto mpe na makila na Nkolo.
Tika ete moto ámimeka yempenzampe bongo ália lipa

oyo mpe ámela kopo oyo.
Mpamba te ye oyo akoliaka mpe akomelaka na

motindo mobongi te, akomiliela mpe akomimelela
ekweli, soko akososola nzoto na Nkolo te.
Yango wana mingi kati na bino bazali na malali mpe

na bolembu,…mpe bamosusu basili kokufa.
Soko nde tokomisosola, tokozua ekweli te.
NdewanaNkolo akosambisa biso, tozali kozua etumbu

boye ete tokweisama esika moko ná mokili te.
Bongo, bandeko na ngai, ekoyangana bino mpo

na kolia, bozelanaka moko elongo na mosusu, ah,
bozelanaka moko na moninga.

135 Sikawa bótika náloba boye. Yesu apesaki bisomotindo yango
liboso Ákende na kufa na Ye, koyebáká ete Azalaki kokende
kuna. Bayekoli bazalaki naino komituna soki Azalaki kolobela
nini, ntango bakomaki likambo oyo. Kasi Alobaki: “Kopo oyo
ezali Kondimana na Sika ya Makila na Ngai. Mbala na mbala
oyo bokolia yango mpe bokomela yango, bozali kosakola kufa
na Ngai kino Nakozonga.” Oh, Maloba ya motuya mpenza!
136 Na ntembe te, bayekoli bamitunaki: “Alingi koloba nini:
‘kosakola kufa na Ye’? Ndenge nini tokoki kosala yango?”
Mobimba na yango ezalaki libombami mpo na bango, kasi mpo
na Ye te. Azalaki Nzambe. Ayebaki oyo Asengelaki kosala.
“Kosakola…” Na bongo, Alobaki: “Soki bosangani mpo na
kolia…”
137 Sikawa: “Moto oyo akolia mpe akomela namotindomobongi
te,” ayaka awa mpe alobaka ete azali Moklisto, koliáká nzoto
ya Nkolo, na nsima abimi mpo na kobika elongo na mokili
mpe—mpe awangani Klisto mpe nguya na Ye, mpe makambo
ya ndenge wana, o—ozali koyokisa Nzambe nsoni mpenza. O—
ozali koyokisa Klisto nsoni, na bongo, kolia na yo yango te. Kasi
soki ozali komeka, na makasi na yo nyonso, kobika sembo mpe
kotalisa ete ozali Moklisto, ete olingi YesuKlisto, na bongo, kolia
yango ezali lotomo mpo na yo.
138 Sikawa na…Nabanzi ete ezali Yoane, mokapo ya 6, Yesu
alobaki: “Moto nyonso oyo akolia Mosuni na Ngai mpe akomela
Makila na Ngai azali na Bomoi ya seko, mpe Nakosekwisa ye na
mokolo ya suka.” Sikawa, elaka yango ezali likambo ya nkembo,
boye te? “Nakosekwisa ye.”
139 Osílá kokanisa ntina nini ozali awa? Ntina nini bo—ntina
nini bokendeke kelasi, bino bana mike? Ntina nini osalaka
mosala, yo papa? Eloko nini esalaka ete ólamuka na ntongo, yo

mama, mpe ótinda bana na kelasi, ósukola bango bilongi, ótanda
mbeto mpe ólamba, mpe—mpe—mpe ósala misala nyonso wana?
Ozongi na ndako, olembi na mpokwa, mpe na mokolo oyo elandi
obandeli likambo yangomoko.Ntina nini osalaka yango?Mpo na
nini osalaka mosala makasi lokola moombo, yo papa, ná nyonso
wana? Ozongi na ndako na mpokwa, olembi, mpe mwana moko
abeli mpe okómi kotambola-tambola na kati ya ndako, kolela,
kobondela mpe kobunda-bunda, mpe abiki; na nsima, ebandi
lisusu, mpe osali bongo lisusu. Mpe mikolo nyonso ya Lomingo,
osukoli bango bilongi mpe omemi bango na losambo. Mpe, ee,
ezalaka mpenza nini? Ntina nini ozalaka awa? Esuki nde wana?
Oh! la la! ekozala mawa mingi, koyeba ete, ata bongo, osengeli
kokende. Bomoni? Ezalaka mpenza nini?
140 Oh! Ndeko, ekómi ntango ya komitala malamu, ekómi
ntango ya kozua libaku malamu! Ezali libaku malamu ya
koyamba Oyo. Bóyebisa ngai eloko oyo ekoki kozua esika na
Yango. Bóyebisa ngai eloko oyo ezali malamu koleka Yango.
Bólakisa ngai eloko moko na mokili, ózala mokonzi ya mabelé,
moyangeli ya minzoto nyonso, ózala Khrouchtchev to Kennedy,
to nani oyo olingi kozala, okokufa kaka ndenge moko. Ya solo!
Oyebi te ekoya na ntango nini, ekoki koya na miníti nyonso.
Kasi awa, soki liwa ekobeta, ozali na Bomoi na Seko mpe okoki
kokufa te, ozali na ndanga ya Nzambe ya bikelamo nyonso, Oyo
azali Mokóló ya Likoló mpemabelé: “Nakosekwisa ye namokolo
ya nsuka.”
141 Sunga na Yo kozanga kondima na ngai, E Nzambe. Tondisa
elimo na ngai, E Nzambe, petola ngai, tondisa ngai, tondisa ngai
meké, tinda ngai. Kotika te ete nákufa, tika ete názala na bomoi
mpo nábeta Lisolo yango. Tika ete nákende na bisika nyonso
mpenza na mokili, náteya Liloba mpe nálona momboto, iyo,
misie, mpo ekoki kozala na kobuka mbuma na mokolo ya nsuka,
ya Liloba ya solo oyo esangisami te, ná bandimi kati na Klisto.
142 Masumu na yo ezali nde na nsé ya Makila, na kondima
na mpokwa oyo kati na Klisto Yesu? Tokolia komunio sikawa.
Komunio te; bozali kosolola wana bozali kolia moko elongo
na mosusu. Bósolola nde ná Nzambe. Komunio ezali lipa te,
ezali vinyo te, komunio ezali “kosolola yo ná Nzambe.” Oyo
tozali kolia ezali elembo, ete tondimi kufa na Ye, nzoto na Ye
oyo ebukanaki, kokundama mpe lisekwa na Ye, tondimi Bozali
ya Molimo Mosanto. Mpe tondimi ete Asili kopesa biso Bomoi
na Seko mpe tokoki kokufa te, tosíli koleka longwa na kufa
koingela na Bomoi. Mpe mokolo moko, ntango tokokabwana
awa, tokosekwa na lisekwa bamoko elongo na bamosusu, wana
tosangáni elongo na Klisto Yesu, lokola Nzoto moko. Amen. Na
ntina yango, ndenge nayamboli masumu na ngai, mpe ndenge
nandimeli Mwana na Nzambe, namitii ngai moko ná losambo,
liboso na biloko oyo Nzambe atikelaki biso ete tósalaka bongo,
mpo na kotalisa kufa na Ye kino Akozonga.

143 Yesu alobaki: “Oyo ezali nzoto na Ngai oyo ebukani mpo na
bino. Bólia, bosalaka bongo mpo na kokanisa Ngai.”
144 Tata na biso na Likoló, nsima na biso koyámbola masumu
na biso, koyoka Liloba na Yo, nsima na biso kotatola ete
tolóngobani te, mpe totii motema bobele na mabongi ya Mwana
na Nzambe. Tozali bikelamu oyo elóngobani te. Limbisa biso,
Nkolo, na nyonso oyo tosalaki. Sikawa, na kondima, toyei na
mesa na Nkolo. Sikawa, wana lipa oyo etalisami mpo na kotalisa
nzoto ya Nkolo na biso, Nabondeli, Tata, ete Óbulisa yango na
ntina oyo yango esalemaki. Mpe tika ete moto nyonso oyo akolia
yango ázua Bomoi na Seko na elimo na ye. Tika ete moto nyonso
oyo akolia yango ázua lobiko na nzoto na ye, mpe ábika na
ntaka ya ntango oyo Okátela ye. Mpe tika ete básalela Yo mikolo
nyonso ya bomoi na bango, mpe básekwa na mokolo ya nsuka,
na lisekwa, mpo básangana ná mabota ya mokili mobimba oyo
esikolami na Makila ya Klisto. Sala yango, Nkolo, na Nkombo
na Yesu tosengi bongo. Amen.
145 Biblia elobi: “Azuaki mpe kopo, nsima na Ye kolia, Alobaki:
‘Oyo ezali kopo ya Kondimana na Sika, mbala na mbala oyo
bokomela yango, bokosakola kufa ya Nkolo kino Akozonga.’”
146 Tata na Likoló, topesi Yo mbuma ya vinyo na mpokwa oyo,
vinyo oyo. Mpe tobondeli, Tata na Likoló, ete Óbulisa vinyo
yango, ezali kotalisa Makila oyo esopanaki mpo na biso na
Kalvari. Na nzela na Makila yango, tozui bolimbisi ya masumu
na biso, na kondima na mosala oyo Yesu Klisto asílá kosala.
Limbisa biso…kozanga kondima na biso nyonso, Nkolo, mpe
pesa biso kondima mpe lisosoli, mpe kómisa biso basali na Yo,
Nkolo, mpo tókoka kosalela Yo mikolo nyonso na bomoi na biso.
Zalá elongo na biso, Tata, wana tosangani zinga-zinga na mesa
oyo, mpe pambola biso na bondeko kitoko oyo mpe na lisolo
ná Yo. Mpe tika ete Óloba na mitema na biso mpe Ólakisa biso
mosala oyo tosengeli kosala. Sala yango, Nkolo. Bulisa vinyo oyo
mpo ésala mosala na yango. Na Nkombo na Yesu Klisto tosengi
yango. Amen. 

